
	 “ᑕᑯᓂᐊᕆᕗᒍᒃ, ᑖᓅ!” ᐃᓄᐊᐱᒃ 
ᐅᖃᖅᐳᖅ ᑐᓄᒥᓂᑦ ᓂᓪᓕᐅᔾᔨᕗᖅ 
ᐱᖃᑎᒥᑕᓗ ᒪᑐᓂ ᒪᑐᓪᓗᓂᐅᒃ. “ᐊᓈᓇᐃᑦ 
ᖁᔭᓐᓇᒦᑕᕋᒎᕐᖓᐃ ᐱᔅᓯᒧᑦ.” ᑖᓅᒃᑯᒃ 
ᐃᑲᕐᕋᒐᓴᓂᒃ ᐃᓕᓐᓂᐊᕈᓯᕆᖅᑲᐅᖕᒪᑎᒃ 
ᐱᖖᒍᐊᕈᑎᑦᑐᑎᒡᓗ, ᒫᓐᓇᓕ ᐃᓄᐊᐱᐅᑉ 
ᐊᖏᔪᑯᓗᐊᑕ ᓵᒥᐅᓕᐅᑉ ᐊᐃᒐᒥᐅᒃ ᑎᓴᒪᓕᒃᑯᑦ.
	 “ᓄᑳᖕᒐᐃᑦ,” ᓵᒥᐅᓕ ᐅᖃᖅᐳᖅ,  
ᐱᖕᒋᓯᑦᑐᓂᐅᒃ. “ᐅᓪᓗᖃᑦᑎᐊᖅᑲᐅᕕᑦ?”
	 ᐃᓄᐊᐱᐅᑉ ᖃᓪᓗᓂ ᖁᒻᒧᒃᑎᑦᑐᓂᒋᑦ. 
“ᑭᓱᒥᒃ ᐅᓐᓄᕈᕐᒥᑕᕐᓂᐊᕋᑦᑕ?”
	 “ᐊᓈᓇᑦᓯᐅᕋ ᔩᓇ ᑐᒃᑐᕕᓂᕐᒥᒃ 
ᐊᒡᒍᐊᓕᕿᓵᓕᐅᖅᑰᖅᑐᖅ.”

ᐊᕕᑦᑐᖅᓯᒪᓂᖕᒐ 1

	 “ᓂᐊᒻ!”
	 ᓵᒥᐅᓕᐅᑉ ᐃᓄᐊᐱᒃᑯᒃ  
ᓇᔭᑯᓗᕋᓛᒃᑯᖏᒃ ᐊᐃᖃᑦᑕᕐᓂᖅᓴᕆᓕᕐᒪᒋᒃ 
ᑕᐃᒪᐃᑉᐸᔪᒐᒥ ᐃᓕᓐᓂᐊᕐᓕᕋᑖᖅᑎᓪᓗᒋᑦ 
ᐱᔾᔪᑎᒋᓪᓗᓂᐅᒃ ᐊᑐᕋᑕᐊᓚᐅᖅᑐᖅ ᐊᕐᕌᒍᒥ. 
	 ᐊᓈᓇᒃᑯᖏᒃ ᐊᕕᓚᐅᕐᒪᑎᒃ. ᐊᓈᓇᖓᓪᓗ 
ᐊᑖᑕᖓᓗ ᐊᐃᕙᐅᑎᖃᑦᑕᓚᐅᕋᒥᒃ 
ᑕᐃᒪᖖᒐᓕᒫᖅ ᐃᓄᐊᐱᒃ ᓱᖅᑯᐃᓱᓕᓚᐅᕋᒥᓂᑦ. 
ᐊᕕᕕᒃᓯᒪᓕᖅᐴᓪᓕ. ᐃᓄᐊᐱᒃ, ᓵᒥᐅᓕ, 
ᐋᓇᓗ ᐊᑖᑕᒥᓃᑉᐳᑦ ᐊᓈᓇᑦᓯᐊᕐᒥᓂᓪᓗ 
ᔩᓇᒥ, ᐊᓈᓇᖓᓕ ᐊᔭᒃᑯᖏᓐᓂ 
ᓯᓐᑎᒃᑯᓐᓃᓕᖅᑎᓪᓗᒍ. ᐃᓄᐊᐱᒃᑯᑦ ᖃᑕᖖᒍᑎᒌᑦ 
ᓯᓂᑦᑕᕆᐊᓚᐅᓪᓚᓲᖑᕗᑦ ᐅᓐᓄᐊᒥ ᐊᑕᐅᓯᕐᒥ 
ᐅᕝᕙᓘᓐᓃᑦ ᐱᓇᓱᐊᕈᓯᐅᑉ ᓄᖖᒍᐊᓂᑦ.
	 ᓯᕗᓪᓕᕐᒥ ᐱᔭᕐᓂᓚᐅᖅᓯᒪᖏᑦᑐᖅ. 
ᐃᓄᐊᐱᐅᑉ ᓱᓕ ᓱᖖᒋᐅᑎᕙᓪᓕᐊᓪᓗᓂᐅᒃ 
ᐊᓈᓇᒥᓂᒃ ᑕᑯᐃᓐᓇᖃᑦᑕᖕᒋᓐᓂᓂ ᐊᓈᓇᖓ 
ᐊᑖᑕᖓᓗ ᓱᓕ ᓂᓪᓕᖃᑦᑕᐅᑎᕙᒃᑐᑎᒃ, 
ᑭᓯᐊᓂ ᐊᑲᐅᖃᑦᑕᖏᑦᑐᖅ ᑕᑰᑎᔭᕌᖓᑎᒃ 
ᓂᐅᕕᕐᕕᖕᒥ ᐊᓐᓂᑭᑦᑐᕐᕕᖕᒥᓪᓘᓐᓃᑦ. 
ᐃᓄᐊᐱᒃ ᐃᓱᒪᓕᖅᑐᖅ ᐊᖓᔪᖅᑳᖏᒃ 
ᖁᕕᐊᓱᖕᓂᖅᓴᐅᓕᕆᐊᖏᒃ ᐊᕕᓚᐅᖅᓯᒪᒐᒥᓂᑦ. 
ᑭᓯᐊᓂ ᓱᓕ ᐃᓪᓗᒥᐅᑕᐅᖃᑎᒋᔪᒪᓕᖅᐸᒃᑕᖕᒋᒃ. 
ᕼᐋᑭᖅᑐᓅᖃᑎᒋᔪᒪᓪᓕᖅᑐᓂᒋᒃ 

ᐊᐅᓪᓚᖅᓯᒪᖃᑎᒋᔪᒪᓪᓕᖅᑐᓂᒋᒡᓗ.  
ᐃᓛᓐᓂᓗ ᐊᑖᑕᓂ ᓂᐸᐃᓐᓂᖅᓴᐅᔮᓕᖅᑐᖅ 
ᐅᔾᔨᕆᕙᒃᑐᓂᐅᒃ ᑕᐃᒪᐃᑉᐸᒃᑲᒥᓂᑦ. 
ᑭᓯᐊᓂᓕ, ᐊᑲᐅᓂᖅᓴᐅᓕᖅᑐᖅ ᐊᖏᔪᖅᑳᖏᒃ 
ᐊᐃᕙᐃᑏᓐᓇᕈᓐᓃᕐᒪᑎᒃ. 
	 ᐃᓄᐊᐱᒃ ᐃᑭᓪᓗᓂ ᑎᓴᒪᓕᖕᒧᑦ. 
ᐱᑐᖃᐅᓂᖅᓴᐅᓪᓗᓂ ᑭᓯᐊᓂ ᓱᓕ  
ᓄᑲᑉᐱᐊᓄᑦ ᐱᐅᒋᔮᓘᓪᓗᓂ. ᓄᓇᓕᖕᓂᑦ 
ᓇᕈᓇᐅᑎᒋᓪᓗᒍ ᖁᕕᐊᓇᖅᑐᐊᓘᖕᒪᑦ 
ᓅᔾᔪᑎᒋᔭᕆᐊᖕᒐᓗ.  
	 ᐃᖏᕐᕋᓯᓂᐊᑦᑎᐊᓕᖅᑎᓪᓗᒋᒃ, 
ᐃᓄᐊᐱᒃ ᑕᑯᕗᖅ ᓄᓇᒃᑰᕈᑎᒥᓂᑦ ᐃᖏᕐᕋᔪᒥᒃ 
ᐊᖅᑯᑎᒃᑯᑦ. ᐳᐊᓗᖖᒍᐊᒃ 
ᓂᕕᖓᔫᒃ ᐃᓕᓴᕐᓇᖅᑐᑎᒃ ᐃᒐᓛᑉ 
ᑕᕐᕋᖅᑑᑎᖓᓂᑦ. 
	 “ᐊᓈᓇᒪᐃᓐᓇ 
ᓄᓇᒃᑰᕈᑎᒋᖖᒋᑕᕋᓗᐊᖕᒑ?” ᐃᓄᐊᐱᒃ 
ᐅᐱᕆᕗᖅ. ᐊᓈᓇᖓ ᓄᓇᓖᑦ 
ᐃᒡᓗᐊᓄᐊᒐᔪᖕᒋᒻᒪᑦ. ᓄᓇᒃᑰᕈᑦ ᐃᒡᓘᑉ 
ᓴᓂᐊᓅᖅᑐᓂ ᓯᒡᔭᒧᑦ ᓵᖖᒐᔪᒧᑦ ᐊᖑᒻᒥᒡᓗ 
ᓂᐅᔪᖃᖅᑐᓂ ᐊᖁᕝᕕᐊᒍᑦ. ᓄᓗᕋᖅᐳᕐᓗ 
ᐃᒡᓗᒧᓪᓗ ᐃᓯᖅᑐᓂ. 
	 “ᑭᓇᐅᑲᐃᓐᓇᖅᑐᖕᒋᓐᓇ?” ᐃᓄᐊᐱᒃ 
ᐊᐱᕆᕗᖅ. 

	 ᓵᒥᐅᓕ ᐋᒪᐃᖅᑐᓂ. 
“ᑕᑯᓚᐅᖅᓯᒪᖅᑰᖖᒋᑕᕋ. ᐊᓈᓇᖓ 
ᑕᑯᔭᖅᑐᑲᐃᓐᓇᕐᓚᕗᒃ.” ᑕᐃᑯᖕᒐᓗ 
ᐃᖕᒋᕐᕋᓯᕘᒃ. ᓄᓇᒃᑰᕈᑎᐅᑉ ᑐᓄᐊᓄᑦ 
ᓄᖅᑲᕋᒥᒃ, ᐊᓈᓇᖓ ᖁᕕᐊᑉᐳᖅ 
ᐊᓂᓪᓗᓂᓗ. 
	 “ᐋᑯᓗᐅᖑᑯᐊᒃ ᓇᒡᓕᒋᔮᒃᑲᒃ,” 
ᐅᖃᖅᐳᖅ, ᐃᕿᑦᑐᓂᒋᒡᓗ. “ᖃᓄᐃᒃᑲᔅᓯᒃ 
ᒫᓂᐊᓘᖅᐱᓯᒃ? ᖃᓄᐃᖅᑲᐅᕙ 
ᐃᓕᓐᓂᐊᖅᑕᓯᒃ ᐅᓪᓗᒥ?”
	 “ᐃᓄᐊᐱᒃ ᐊᐃᕋᑖᕋᒃᑯ ᑖᓅᒃᑯᓐᓂᑦ,” 
ᐅᖃᖅᐳᖅ ᓵᒥᐅᓕ.
	 “ᐃᓕᓐᓂᐊᕐᕕᖕᒥ ᓱᕈᓘᔭᖅᑐᐊᓘᖅᑲᐅᔪᑦ,” 
ᐃᓄᐊᐱᒃ ᐅᖃᖅᐳᖅ. ᒪᓗᒍᓱᒃᑐᓂᓗ 
ᐃᒡᓗᒧᑦ ᓵᖖᒐᔪᒧᑦ ᓯᒡᔭᒧᑦ ᕿᕕᐊᖅᐳᖅ. 
“ᖃᓄᐃᒃᑲᕕᑦ ᑕᒫᓂ?”
	 ᐊᓈᓇᖓ ᐊᒻᒧᑦ ᑕᑯᓴᖅᑐᓂ 
ᖁᓕᑦᑕᐅᔭᖓᓃᑦᑐᒥᒃ ᐲᖅᓯᓪᓗᓂ. 
“ᐆ, ᐃᑲᔪᑐᐃᓐᓇᖅᑐᖓ ᐱᖃᑎᓐᓂᑦ.” 
	 ᐃᓄᐊᐱᒃ ᐊᓐᓄᒃᑐᓂ. ᐊᓈᓇᒥᑕ 
ᐱᖃᑎᓕᒫᖏᑦ ᖃᐅᔨᒪᓱᕆᒐᓗᐊᕋᒥᒋᑦ. 
	 “ᐃᓯᕆᐊᖃᓕᕋᒪ, ᑕᑯᓛᕆᕙᔅᓯᖖᒐᐃᒃ 
ᐱᓇᓱᐊᕈᓯᐅᑉ ᓄᖖᒍᐊᓂ?” ᐊᓈᓇᖓᑕ 
ᓄᓇᒃᑰᕈᑎᐅᑉ ᒪᑐᐊ ᒪᑐᐃᖅᑐᓂᐅᒃ. 

9



ᐃᓱᒪᑐᐃᓐᓇᖅᑰᕋᓗᐊᖅᑐᓂ   
ᕿᒪᕉᑎᑲᐅᖅᑐᕈᒪᔪᐊᓘᔮᕆᕙᐅᒃ? ᐃᓄᐊᐱᒃ 
ᐃᓱᒪᓪᓗᓂ. 
	 “ᑕᐃᑯᖖᒐᓛᖅᑐᒍᒃ,” ᓵᒥᐅᓕ ᐅᖃᖅᐳᖅ.
ᐃᓄᐊᐱᒃᑯᒃ ᐃᑭᒃᑲᓐᓂᖅᐴᒃ ᑎᓴᒪᓕᖕᒧᑦ 
ᐃᖏᕐᕋᓯᓪᓗᑎᒡᓗ. 
	 “ᐃᓗᐊᕋᑖᖕᒋᑦᑐᖅ,” ᐃᓄᐊᐱᒃ ᐅᖃᖅᐳᖅ 
ᐃᑲᕐᕌᕈᓯᖅ ᓈᑎᓪᓗᒍ. ᐊᖏᔪᑯᓗᐊᓗ ᑭᐅᓇᓂ.
	 ᐃᓄᐊᐱᒃ ᐅᖃᕈᓐᓇᕐᓇᓂ 
ᓱᖕᒪᖕᒑᕐᒥ, ᐊᖑᑦ ᓂᐅᖅᑲᐅᔪᖅ ᐊᓈᓇᒥᑕ 
ᓄᓇᒃᑰᕆᑎᖓᓂᑦ ᐱᐅᒋᖖᒋᓚᐅᒃ.

	 ᐊᖏᕐᕋᕋᒥᒃ, ᐃᓄᐊᐱᐅᑉ ᓵᒥᐅᓕ 
ᒪᓕᒃᐸᐅᒃ ᓂᖅᑎᐅᕐᕕᖕᒧᑦ. ᐊᓈᓇᑦᓯᐊᖓ ᔩᓇ 
ᐋᓇᓗ ᑕᐃᑲᓃᑦᑑᒃ, ᑎᐱᑦᑎᐊᕆᒃᑐᐊᓘᓪᓗ. 
	 “ᐃᓅ, ᓵᒻ, ᐸᓚᐅᒑᓕᐅᖅᑲᐅᔪᖓ!” ᐋᓇ 
ᖃᐃᒐᓛᖅᐳᖅ. ᐃᓄᐊᐱᒃ ᖃᐅᔨᒪᖅᑰᔨᓪᓗᓂ 
ᓂᖅᑎᐅᑦᑎᐊᒃᑲᐅᓂᖅᐹᖑᒋᐊᖓ 
ᖁᑦᑎᖕᓂᓕᖕᓂᒃ 1-ᒦᑦᑐᓂᒃ. 
	 “ᐊᑯᓃ ᐆᒃᑐᕐᓂᐊᖅᑕᕋ,” ᓵᒥᐅᓕ 
ᐅᖃᖅᑐᓂ, ᓄᔭᖏᑦ ᐊᒃᑐᖅᑐᓂᒋᓪᓗ ᐅᑯᒐᒥ 
ᐊᓈᓇᑦᓯᐊᖓ ᐅᓗᐊᕐᒥᒍᑦ ᑯᓂᒃᐸᐅᒃ.
	 “ᐃᑲᔪᕆᐊᖃᖅᐲᑦ ᓂᖅᑎᐅᕐᓗᑎᑦ 
ᐊᓈᓇᑦᓯᐊᖅ ᔩᓈ?” ᐃᓄᐊᐱᒃ ᐊᐱᕆᕗᖅ 

ᐊᕕᑦᑐᖅᓯᒪᓂᖕᒐ 2

ᐊᒡᒐᓂᓗ ᐅᐊᓴᖅᐸᐃᑦ. ᐊᓈᓇᓂ 
ᐅᖕᒐᓕᕋᓗᐊᖅᑐᓂᐅᒃ, ᖁᕕᐊᒋᕖᖖᒐᖅᑕᖓ 
ᐊᓈᓇᑦᓯᐊᖓ ᔩᓇ ᐃᒡᓗᒥᐅᖃᑎᕐᒋᒋᐊᖕᒐ. 
ᐊᓈᓇᖓᑦ ᐊᐅᓪᓛᓚᐅᖅᓯᒪᖕᒪᓂᑦ, 
ᐊᓈᓇᑦᓯᐊᖓᑕ ᔩᓇᐅᑉ ᐃᒡᓗᖓ 
ᐊᖏᕐᕋᕈᖅᑎᓯᒪᖕᒪᒍ. ᐊᓪᓚᕈᑎᓕᐊᕕᓂᖏᑦ 
ᓂᕕᖓᓪᓗᑎᒃ ᓂᖅᑎᐅᕐᕕᖕᒥ ᑕᓗᓕᐊᕕᓂᑯᓗᖏᓪᓗ  
ᐃᒐᓛᓕᒫᓂᑦ. ᐊᑲᐅᓂᖅᐹᖑᓲᖅ 
ᕿᐱᓕᐊᕕᓂᖕᒐᓐᓂᒃ ᓄᕕᖅᓴᖅᓯᒪᔭᖕᒐᓂᒃ 
ᕿᐱᒃᓯᒪᔭᕆᐊᖕᒐ ᐃᒃᓯᕙᐅᑕᑯᑖᕐᒥ ᐱᖅᓯᖅᑎᓪᓗᒍ. 
ᐱᔭᕆᐊᑭᑎᑉᐹᓪᓕᖅᑑᔮᖅᐸᒃᐸᐅᒡᓗ ᐅᓪᓗᖅ. 
ᐊᑖᑕᖓᓗ ᖁᔭᓕᕙᒃᑐᖅ ᐃᑲᔪᖅᐸᖕᒪᑦ ᐃᒡᓗᒥᓂ.
	 “ᐋᒃᑲ, ᖁᔭᓐᓇᒦᒃ, ᓇᒡᓕᒋᔮᖅ.  
ᑏᓕᐅᕈᓐᓇᖅᐲᑦ?”
	 ᐃᓄᐊᐱᒃ ᖁᖓᑦᑐᓂ. ᖃᖓᓕᒫᒃᑯᑦ, 
ᐊᓈᓇᑦᓯᐊᖓ ᑏᑐᕈᓐᓇᕐᒪᑦ. 
	 “ᖁᕕᐊᓇᖅᑲᐅᕙ ᑖᓅᒃᑯᓂ?” 
ᐊᓈᓇᑦᓯᐊᖓᑕ ᐊᐱᕆᕙᐅᒃ.
	 “ᐄ,” ᐃᓄᐊᐱᒃ ᑭᐅᕗᖅ. “ᐊᓈᓇᒐ 
ᑕᑯᖅᑲᐅᔭᕗᑦ ᐅᑎᖅᐸᓪᓕᐊᓕᖅᑎᓗᓄᒃ.”
	 “ᐊᓱᑯᓗᒃ.”
	 “ᓄᓇᓖᑦ ᐃᓗᖖᒑᖓᓃᖅᑲᐅᔪᖅ 
ᓄᓇᒃᑰᕈᑎᑦᑐᓂ. ᐃᑲᔪᕐᓂᕋᖅᑲᐅᔪᖅ 
ᐱᖃᑎᒥᓂᒃ.”

	 ᐊᓈᓇᑦᓯᐊᖓ ᔩᓇ ᓂᓪᓕᒐᓛᒃᑐᓂ  
ᕼᒻᒻᒻ, ᕿᕕᐊᕐᓇᓂᓗ ᐃᖑᓚᐃᓪᓗᓂ ᓱᑲᕐᒥ 
ᑏᑐᖅᑕᒥᓐᓂᒃ. ᑐᓴᕈᒪᑦᑎᐊᖅᑑᔮᕐᓇᓂᓗ. 
	 “ᐅᖃᖅᑲᐅᖏᑦᑐᖅ ᑭᓇᐅᖕᒪᖕᒑᑦ  
ᐱᖃᑎᓂ. ᑭᓯᐊᓂ ᑲᒪᒋᖅᑲᐅᔭᕗᑦ ᖃᓄᐃᒻᒪᑦ  
ᓄᓇᓖᑦ ᐃᒡᓗᖔᖓᓃᒻᒪᖕᒑᑦ.” ᐊᓈᓇᑦᓯᐊᖓ 
ᔩᓇ ᓈᓚᒃᑑᔮᕋᓂ. “ᐊᒻᒪᑦᑕᐅᖅ—” 
ᐅᖃᕐᓂᐅᓴᓕᖅᑎᓪᓗᒍ ᐊᖑᒻᒥᒃ 
ᓂᐅᔪᖃᖅᑲᐅᓂᖕᒐᓂᒃ ᓄᓇᒃᑰᕈᒻᒥᑦ, ᓵᒥᐅᓕᐅᑉ 
ᐅᓚᕕᓴᖅᑐᓂᐅᒃ. 
	 “ᖃᖓ ᐅᓐᓄᕈᕐᒥᑕᕐᓂᐊᕐᕋᑕ, ᐊᓈᓇᑦᓯᐊᖅ 
ᔩᓇ? ᐱᕐᓕᓕᕋᒪ.”
	 ᐊᓈᓇᑦᓯᐊᖓ ᔩᓇ ᐃᒡᓚᖅᓯᓪᓗᓂ. 
“ᑳᖑᔭᐃᓐᓇᕋᕕᓪᓕ! ᓂᕆᓂᐊᖅᑐᒍᑦ ᐊᑖᑕᐃᑦ 
ᐊᖏᕐᕋᑐᐊᖅᐸᑦ.” 
	 ᐃᓄᐊᐱᒃ ᑕᑯᕐᓗᐊᖅᐳᖅ ᓵᒥᐅᓕᒥᒃ. 
ᓄᖅᑲᖅᑎᕋᑖᖅᑐᕐᖏᓐᓇ ᐱᔮᖅᑯᒨᑦ? 
ᐃᓱᒪᕗᖅ. ᓵᒥᐅᓕᖃᐃᓐᓇᐃ ᐅᖃᖁᔨᖕᒋᑦᑐᖅ 
ᑕᑯᖅᑲᐅᔭᒥᖕᓂᒃ? 
	  ᐊᑖᑕᖓᓪᓗ ᐃᓯᖅᐳᖅ. 
“ᐊᐃᖓᐃ!” ᖁᕕᐊᓱᒃᑐᓂ ᐅᖃᖅᐳᖅ. 
“ᐅᓪᓗᖃᑦᑎᐊᖅᑲᐅᕕᓰ?”
	 ᐃᓚᒌᑦ ᐃᒃᓯᕚᖅᑐᑎᒃ ᑭᐳᒥ 
ᐅᖃᓪᓚᖃᑎᒌᑦᑐᑦ ᓱᖅᑲᐅᔭᒥᖕᓂᒃ. ᐃᓄᐊᐱᐅᑉ 

ᐅᖃᐅᓯᕆᑦᑕᐃᓕᒪᓪᓗᓂᐅᒃ ᑕᑯᖅᑲᐅᔭᓂ. 
ᖃᖓᖖᒍᕌᖓᑦ, ᓵᒥᐅᓕᐅᑉ ᑕᑯᓐᓇᖅᑕᖓ 
ᑕᑯᕙᒃᑐᓂᐅᒃ. ᐃᓄᐊᐱᒃ ᑐᑭᓯᐅᒪᓇᓂ. 
ᐊᑖᑕᖓ ᐊᓈᓇᑦᓯᐊᖓᓗ ᔩᓇ 
ᖃᐅᔨᔭᕆᐊᖃᖏᒻᒪᑎᒃ? ᑭᓇᐅᒐᓗᐊᕐᒪᑦ  
ᑕᐃᓐᓇ ᐊᖑᑎ?

	 “ᐊᑏ, ᐃᓅ, ᐅᑭᔨᖖᒋᓚᐅᕆᑦ,” 
ᑖᓅ ᐅᖃᖅᐳᖅ. ᖃᐅᖕᒪᑦ ᐃᓕᓐᓂᐊᕐᕕᖕᒥ 
ᐅᓪᓗᕈᕐᒥᑕᓕᖅᑐᑎᓪᓗᒍ, ᐃᓄᐊᐱᐅᑉ 
ᐊᓈᓇᓂ ᐳᐃᒍᕈᓐᓇᐃᓪᓕᓪᓗᓂᐅᒃ 
ᑕᐃᖕᓇᓗ ᐊᖑᑦ ᖃᐅᔨᒪᖖᒋᑦᑕᖓ 
ᑕᑯᓚᐅᖅᑕᓂ.
	 “ᑖᓅ, ᐊᖑᒻᒥᒃ ᖃᐅᔨᒪᔭᖃᖅᐱᑦ ᐃᒡᓗᓯ 
ᖃᓂᒋᔮᓂᒥᐅᕐᒥᒃ? ᑕᐃᓐᓇ ᓯᒡᔭᒧᑦ ᓵᖖᒐᔪᖅ 
ᐃᓱᐊᓂ ᐊᖅᑯᑎᔅᓯᓐᓃᑦᑐᖅ?”
	 “ᐃᓪᓗᕋᐃᓐᓇ ᓲᓗᒨᓂ,” ᑖᓅ 
ᐅᖃᖅᐳᖅ, ᐃᒡᓚᖅᑐᓂ. “ᖃᐅᔨᒪᒐᕕᐅᒃ. 
ᓱᖕᒪᑦ?”

ᐊᕕᑦᑐᖅᓯᒪᓂᖕᒐ 3 

	 ᐃᓄᐊᐱᒃ ᓇᖅᓯᒃᑐᓂ. “ᐋᒃᑲ, 
ᑕᐃᓐᓇᐅᖏᑦᑐᖅ. ᐊᖑᑎᑕᖃᒃᑲᓐᓂᕐᒪᑦ 
ᑕᐃᑲᓃ?”
	 “ᐆ, ᐃᓱᒪᒋᔭᖅᑲᐃ ᐊᒃᑲᒐ ᓕᐊᓄᑦ? 
ᓲᓗᒨᓂᒃᑯᓐᓃᖃᑦᑕᖅᑐᕐᖕᒋᓐᓇ ᐅᑭᐅᖅ 
ᐊᖑᓇᓱᒋᐊᖃᑦᑕᕐᓂᐊᕋᒥ. ᖁᕕᐊᒋᓪᓚᕆᖕᒪᒍ  
ᑕᒫᓂ. ᑕᒪᐅᖓ ᐊᐅᓪᓛᑐᐃᓐᓇᕆᐊᖃᒻᒪᕆᒃᑐᖅ.”
	 ᐃᓄᐊᐱᒃ ᐊᓐᓄᑦᑐᓂ. ᐊᖑᓇᓱᒃᑏ? 
ᖃᓄᐃᒻᒪᒃᑭᐊ ᐊᓈᓇᒪ ᐅᖃᐅᑎᖅᑲᐅᖖᒋᓛᖓ 
ᑭᓇᐅᒻᒪᖔᑦ?
	 “ᖃᓄᐃᒻᒪᑦ ᐊᐱᖅᑯᑎᒋᕕᐅᒃ ᓕᐊᓄᑦ?” 
ᑖᓅ ᐅᖃᖅᐳᖅ.
	 ᐃᓄᐊᐱᐅᑉ ᖃᖅᑯᖅᓯᕕᒋᕐᔪᐊᖅᑐᓂᐅᒃ 
ᐃᑭᐊᕐᒥᓕᒃ ᓂᐊᖃᐅᔭᖅ ᓱᒃᑲᐃᑦᑐᒥᒡᓗ 
ᑕᒧᐊᕗᖅ. ᖃᐅᔨᒪᓪᓚᕆᖏᓐᓇᒥ ᖃᓄᖅ 
ᑭᐅᓂᐊᕐᒪᖔᕐᒥᐅᒃ ᐊᐱᕆᔭᖕᒐ. 
ᐅᖃᕋᑖᖅᐳᖅ, “ᐱᔾᔪᑎᖃᓪᓚᕆᖏᑦᑐᖅ. 
ᐃᑉᐸᒃᓴᖅ ᐊᓈᓇᒪ ᓂᐅᔭᖓ ᑕᑯᓚᐅᕋᒃᑯ. 
ᖃᐅᔨᒪᓚᐅᖏᓐᓇᒪ ᖃᐅᔨᒪᖃᑦᑕᐅᑎᔫᒃ.”
	 ᑖᓅ ᑮᓇᕐᓕᒐᓚᒃᑐᓂ.
	 “ᖃᓄᐃᒻᒪᑦ ᑮᓇᐃᑦ ᑕᐃᒪᐃᓕᕕᐅᒃ?” 
ᐃᓄᐊᐱᒃ ᐊᐱᕆᕗᖅ. 
	 “ᐊᓈᓇᕕᖅᑲᐃ ᓕᐊᓄᑦ 
ᐱᖃᑎᐊᓗᒋᖕᒪᒍ,” ᑖᓅ ᑕᐸᓱᕈᔪᒃᐳᖅ.

	 “ᓂᐱᖃᖖᒋᕈᓗᒋᑦ,” ᐃᓄᐊᐱᒃ 
ᐅᖃᖅᐳᖅ, ᐊᔮᕐᔪᒃᑐᓂᐅᓪᓗ ᑐᐃᖓᒍᑦ.
	 “ᐊᓈᓇᐃᑦ ᐅᐃᑖᖅᐸᑦ ᐊᒃᑲᓐᓂᑦ, 
ᐃᓪᓗᕇᓕᕋᔭᖅᑐᒍᒃ!”
	 “ᓂᐱᖃᖖᒋᕈᓗᒋᑦ!” ᐃᓄᐊᐱᒃ 
ᓂᐱᖅᑯᖅᑐᓂᖅᓴᐅᓕᑐᓂ ᐅᖃᖅᐳᖅ. 
ᑮᓇᓂᓗ ᐃᒃᐱᒋᓪᓗᓂᐅᒃ ᐊᐅᐸᖅᓯᓕᖅᑐᖅ. 
	 “ᐄ,” ᑖᓅ ᐅᖃᖅᐳᖅ, ᐊᒡᒐᓂᓗ 
ᖁᒻᒧᒃᑎᑦᑐᓂᒋᒃ. “ᓂᖖᒐᒃᑎᓐᓇᓱᐊᕋᑖᖏᒃᑭᒃᑭᑦ. 
ᒪᒥᐊᓇᖅ ᐱᓗᐊᓕᕋᑖᕋᒪ.”
	 ᑖᓅ ᓂᐱᖅᑯᖅᑐᓪᓗᓂ ᐅᖃᖅᐳᖅ, 
ᐃᓄᐊᐱᐅᑉ ᐃᓱᒪᒋᓇᓱᓕᖅᐸᖕᒋᒃ. 
ᐊᖓᔪᖅᑳᖏᒃ ᑕᖅᑭᒐᓵᕐᔪᑐᐃᓐᓇᕐᓂᒃ 
ᐊᕕᓯᒪᓕᕐᒪᑎᒃ. “ᐊᓯᐊᓂᒃ 
ᐱᖃᓐᓈᖅᑖᑲᐅᖅᑐᕋᔭᖏᑦᑐᖅ. 
ᐊᕕᕋᑖᖅᓯᒪᓗᐊᕐᒪᑎᒃ ᓱᓕ.”
	 ᑖᓅ ᑭᐅᓇᓂ 
ᐃᑲᕐᕋᕈᓯᕐᒥᑦ. ᐅᖃᕐᓂᐊᖅᑕᒥᓂᒃ 
ᐃᓱᒪᒃᓴᖅᓯᐅᑦᑎᐊᕋᓱᐊᖅᐳᖅ, ᐃᓄᐊᐱᒃ 
ᓂᖖᒐᒃᑲᓐᓂᕐᓂᐊᖏᒻᒪᑦ. “ᐊᖓᔪᖅᑳᒃᑭᒃ 
ᐊᑯᓂᐊᓗᒃ ᐱᑦᑎᐊᖃᑦᑕᐅᑎᖕᒋᑦᑑᒃ,” 
ᐅᖃᖅᐳᖅ. “ᐊᓈᓇᒃᑯᒃᑲᒃ 
ᐊᑖᑕᒃᑯᒃᑲᒃ ᐊᕕᒻᒪᑎᒃ, ᐊᓈᓇᒐ 
ᐱᖃᓐᓈᖅᑖᕇᓚᐅᖅᓯᒪᔪᖅ.”

	 ᐃᓄᐊᐱᒃ ᕿᕕᐊᖅᐳᖅ, ᖁᐊᖅᓵᖅᑐᓂ. 
“ᖃᓄᖅ ᐅᖃᕋᓱᒃᐱᑦ? ᐊᓈᓇᒃᑯᒃᑭᒃ 
ᐊᑖᑕᒃᑯᒃᑭᒃ ᐃᒡᓗᒥᐅᖃᑎᒋᔮᒃᑭᒃ!” ᑭᐅᓪᓗᓂ. 
ᑕᑰᔭᐃᓐᓇᕋᒥᐅᒃ ᑖᓅ ᐊᑖᑕᖓ ᐲᑦᑐᓘᓯ. 
ᐃᓛᓐᓂᓗ ᐃᖃᓪᓕᐊᖅᐸᒃᑐᑦ.
	 ᑖᓅ ᐃᒡᓚᖅᓯᓪᓗᓂ. “ᐲᑦᑐᓘᓯ 
ᐊᑖᑖᓚᕙᒃᑕᕋ, ᐊᑖᑕᒋᓪᓚᕆᖕᓇᒍ. 
ᐊᓈᓇᒃᑯᒃᑲ ᐊᕕᓚᐅᖅᓯᒪᖕᒪᑎᒃ ᐱᖓᓱᓂᒃ 
ᐊᕐᕌᒍᖃᖅᑎᓪᓗᖓ. ᐃᖅᑲᐅᒪᖖᒋᑕᕋᓘᓐᓃᑦ. 
ᖃᓪᓗᓈᑦ ᓄᓇᖓᓐᓂᒥᐅᑕᐅᓕᕐᒪᓪᓕ.”
	 ᐃᓄᐊᐱᒃ ᑲᒪᓪᓚᕆᓕᖅᑐᓂ. 
ᖃᐅᔨᒪᓚᐅᖏᓐᓇᒥ ᐊᓈᓇᒃᑯᖏᒃ ᐊᕕᓯᒪᒋᐊᖏᓐᓂᒃ.  
“ᐊᑖᑕᓪᓚᕇᑦ ᑕᑯᖃᑦᑕᖖᒋᑕᐃᑦ?”
	 “ᐲᑦᑐᓘᓯ ᐊᑖᑕᓪᓚᕆᒐ,” ᑖᓅ 
ᐅᖃᖅᐳᖅ. “ᐊᑖᑕᓪᓚᕆᒐᓗᐊᕋ 
ᑕᑯᖃᑦᑕᖏᓐᓇᒃᑯ. ᓇᓪᓕᐅᑎᔭᕌᖓᒪ 
ᑎᑎᕋᕐᕕᒋᕙᓚᐅᖅᓯᒪᒐᓗᐊᖅᑐᓂᖓ, ᑭᓯᐊᓂ 
ᓄᖅᑲᓚᐅᖅᓯᒪᔪᖅ ᐊᕐᕌᒍᒐᓵᕐᔫᓕᖅᑐᑦ.”
	 “ᖃᓄᐃᒻᒪᑦ ᐅᖃᐅᑎᓚᐅᖅᓯᒪᖖᒋᓚᖖᒐ?”
	 ᑖᓅ ᐋᒪᐃᖅᑐᓂ. 
“ᐱᒻᒪᕆᐅᔪᖁᑎᒋᖏᓐᓇᒃᑯ. 
ᐃᓱᒪᒋᖃᑦᑕᖏᒻᒪᕆᒃᑕᕋ,” ᐅᖃᖅᐳᖅ. 
“ᐳᐃᒍᖃᑦᑕᒻᒪᕆᒃᑐᖓ ᐲᑦᑐᓘᓯ 
ᐊᑖᑕᓪᓚᕆᒋᖕᒋᒻᒪᖕᒑᒃᑯ.”

	 ᐃᓄᐊᐱᐅᑉ ᐃᓱᒪᒋᓚᐅᑲᒃᑐᓂᐅᒃ 
ᐃᑲᕐᕌᕈᓯᐸᓗᖕᒥᒃ. ᐃᓱᒪᖖᒍᐊᕈᓐᓇᖏᓐᓇᒥ 
ᐊᑖᑕᓂ ᑕᑯᓚᐅᖅᓯᒪᖖᒋᒋᐊᖕᒐ. 
ᐊᑲᐅᖕᒋᓐᓂᖅᓴᒦᑦᑐᓐᓇᖅᑰᕋᓗᐊᕋᒥ, ᐃᓱᒪᓯᕗᖅ.  
“ᐊᓈᓇᒐ ᐱᖃᓐᓈᖅᑖᖅᓴᕋᐃᓗᐊᖅᑐᒋᒐᒃᑯᓕ,” 
ᐅᖃᖅᐳᖅ. 
	 ᐅᓐᓄᓴᒃᑯᑦ ᕿᓚᒥᑯᓗᒃ 
ᐃᓕᓐᓂᐊᖅᑑᔮᖅᑐᑎᒃ, ᐃᓄᐊᐱᒡᓗ ᖁᕕᐊᒃᑐᓂ 
ᐊᖏᔪᑯᓗᖓ ᓵᒥᐅᓕ ᐅᑕᖅᑭᒻᒪᑦ ᓯᓚᒥ 
ᑎᓴᒪᓕᖕᒥ. ᐃᖏᕐᕋᓯᒐᒥᒃ, ᐃᓄᐊᐱᒃ 
ᐊᓂᖅᓴᐅᒥᕗᖅ. ᐊᓈᓇᖓᑕ ᓄᓇᒃᑰᕈᑎᖓ 

ᐹᕐᒪᒍ, ᑐᕌᖅᑐᓂᓗ ᓄᓇᓖᑦ ᐃᒡᓗᖔᖓᓄᑦ. 
ᑕᐃᖕᓇᓗ ᐊᖑᑦ ᓄᓇᒃᑰᕈᒻᒦᑦᑐᓂ!
	 “ᓵᒥᐅᓖ, ᑕᑯᓕᕆᑦ!” ᐃᓄᐊᐱᒃ 
ᑎᒃᑯᐊᖅᐳᖅ. “ᑕᐃᒪᐃᓪᓗᐊᖕᒋᓐᓂᕋᕆᐊᕈᒃ.”
	 “ᐄᕈᔪᖕᒋᓛᒃ,” ᐊᖏᔪᑯᓗᖓ ᐅᖃᖅᐳᖅ.
	 “ᒪᓕᒍᓐᓇᖅᐸᕘᒃ? 
ᖃᓄᐃᓐᓂᐊᕐᒪᖔᑎᒃ?” ᐃᓄᐊᐱᒃ 
ᐊᑲᐅᖏᑦᑑᔮᕆᐊᖃᕋᓗᐊᖅᐸᓪᓚᐃᑎᓪᓗᒍ, 
ᖃᐅᔨᔭᐅᔪᒪᓪᓚᕆᓕᕋᒥ ᑭᓇᐅᒻᒪᖔᑦ 
ᐊᖑᑦ ᖃᓄᐃᒻᒪᓪᓗ ᐊᓈᓇᒥᑕ 
ᐊᖏᕐᕋᐅᑎᖃᑦᑕᕐᒪᖔᒍᑦ. ᑖᓅᖃᐃ  
ᓱᓕᕙ? ᐊᓈᓇᖓ ᐱᖃᑎᐊᓗᖃᓕᕐᕆᐊᖓ? 
	 ᐊᓱᐃᓪᓛᒡᓕ, ᐊᖅᑯᓵᖅᐸᐅᒃ ᑖᓅᒃᑯᑦ 
ᐃᒡᓗᖓᑦᑕ ᓯᓚᑖᓄᑦ ᓄᖅᑲᖅᑐᑎᒃ ᓯᒡᔭᒧᑦ 
ᓵᖖᒐᔪᒧᑦ. ᐊᓈᓇᖓᑦ ᐊᖑᓪᓗ ᓂᐅᕘᒃ. 
ᐃᓄᐊᐱᒃ ᓯᑯᖖᒋᒐᓚᒃᑐᓂ. ᓵᓚᒪᐅᖏᑦᑐᖅ. 
ᐊᒃᑲᕆᔭᐅᔪᖃᐃ ᑕᐃᖕᓇ ᓕᐊᓄᑦ-
ᖕᒍᓂᕋᖅᑕᐅᔪᖅ. 
	 ᐊᖑᑎ ᓄᓗᕋᖅᐳᖅ ᖃᐃᖁᔨᓪᓗᓂ 
ᐃᒡᓘᑉ ᓴᓂᐊᓃᑦᑐᓄᑦ ᖃᒧᑏᖕᓄᑦ. 
ᑕᑯᑎᓐᓇᓱᒃᑑᔮᖅᑐᓂᐅᒡᓗ ᑭᓱᒥᐅᒐᓗᐊᑭᐊᖅ, 
ᐃᓄᐊᐱᐅᑉ ᑕᑯᔪᓐᓇᕋᓂᐅᒃ. ᓵᒥᐅᓕ 
ᖃᓂᓪᓕᒋᐊᖁᓂᐊᓕᖅᑎᓪᓗᓂᐅᒃ ᐊᓈᓇᖓ 
ᖃᓪᓕᒋᐊᖅᑐᓂ ᑯᓂᒃᑐᓂᐅᒡᓗ, ᖃᓂᓪᓗᐊᖓᒍᑦ. 

	 “ᐊᑏᑐᐃᓐᓇᖅ,” ᓵᒥᐅᓕ 
ᐅᖃᖅᐳᖅ, ᖃᐅᔨᔭᕆᐊᖃᕐᑑᔮᖕᒋᓐᓇᒥᐅᒃ. 
“ᑕᑯᔭᕆᐊᖅᑲᖅᑰᖕᒋᓐᓇᓐᓄᒃ.” 
	 “ᐊᓈᓇᕗᖕᒋᓐᓇ!” ᐃᓄᐊᐱᒃ 
ᑭᐅᑲᓪᓚᒃᑐᓂ. “ᑯᓂᒃᓯᒃᐸᑦ ᐊᖑᒻᒥᑦ 
ᐊᑖᑕᒋᖖᒋᑕᑦᑎᓐᓂᒃ ᖃᐅᔨᔭᕆᐊᖃᖅᑐᒍᒃ 
ᑭᓇᐅᖕᒪᖔᑦ!” 
	 “ᐃᖏᕐᕋᓯᓕᖅᑐᒍᒃ,” ᓵᒥᐅᓕ ᑭᐅᓪᓗᓂ. 
“ᐅᖃᖅᑕᐃᓕᑦᑎᐊᕆᑦ ᑭᓇᑐᐃᓐᓇᕐᒧᑦ. 
ᐊᓈᓇᒪ ᐅᖃᐅᑎᓛᕌᑎᒍᒃ ᐅᖃᕈᒪᓕᖅᐸᑦ.”
	 “ᖃᓄᖅ ᐅᖃᓪᓚᑦᑖᕋᔭᕐᒪᑦ?” ᐃᓄᐊᐱᒃ 
ᐊᐱᕆᕗᖅ.
	 “ᐱᖃᓐᓈᖃᕐᓂᕐᒥᓂᒃ,” ᑭᐅᕗᖅ ᓵᒥᐅᓕ. 

	 ᖃᐅᑎᓪᓗᒍ ᓯᕙᑖᕐᕕᐅᓪᓗᓂ, 
ᐃᓄᐊᐱᒃ ᖁᕕᐊᓱᖕᓇᓂ. ᓯᕙᑖᕐᕕᐅᓕᕌᖓᑦ 
ᐊᓈᓇᒥᓅᖅᐸᖕᒪᑕ ᐊᔭᒃᑯᖏᓐᓄᑦ ᓯᓐᑎᒃᑯᓐᓄᑦ, 
ᐊᓈᓇᖓᑕᓗ ᓅᖃᑎᒋᔪᒪᓚᐅᖅᑐᓂᒋᑦ 
ᐱᓇᓱᐊᕈᓯᐅᑉ ᓄᖖᒍᐊᓂ. ᐃᓄᐊᐱᒃ 
ᑭᓯᐊᓂ ᐊᓈᓇᒥᓄᑦ ᓂᖖᒐᐅᒪᕖᖖᒐᕐᒪᑦ, 
ᑕᑯᔪᒪᑦᑎᐊᖏᑦᑐᓂᐅᒡᓗ. ᓅᖃᑕᐅᒐᔭᕐᓂᕐᒥᓂᒃ 
ᐃᓱᒪᓕᕌᖕᒐᑦ ᑕᑯᓐᓇᖖᒍᐊᖅᐸᖕᒪᒍ ᓕᐊᓄᑦ 
ᖃᒧᑎᒥᖕᓂᒃ ᑕᑯᖁᔾᔨᑎᓪᓗᒍ ᐊᓈᓇᒥᓂᒃ. 
ᓕᐊᓄᑦᖃᐃ ᐃᓚᐅᓛᖅᐳᖅ? ᐊᓈᓇᒐᖃᐃ 
ᐊᑖᑕᓐᓂᒃ ᑭᖑᕝᕖᑐᐃᓐᓇᕈᓐᓇᖅᑐᒋᒻᒪᑦ? 
ᐃᓄᐊᐱᒃ ᐃᓗᐊᕈᓐᓃᖅᐳᖅ ᑕᑯᔪᒪᔫᔮᖕᒋᓐᓇᒥᐅᒃ  

ᐊᓈᓇᓂ, ᓂᖖᒐᐅᕖᖖᒐᕋᒥᓗ. 
	 ᓵᒥᐅᓕᒧᓪᓗ ᓂᖖᒐᐅᒪᕗᖅ 
ᐅᖃᖁᔨᓚᐅᖕᒋᒻᒪᑦ. ᐊᑖᑕᒥᓄᑦ 
ᐅᖃᕈᒪᓚᐅᕋᓗᐊᕐᒪᑦ, ᐊᓈᓇᑦᓯᐊᕐᒥᓄᓪᓗ 
ᔩᓇᒧᑦ ᐋᓇᒧᓪᓗ. ᐊᖕᒐᔪᖅᑲᐅᓯᕈᒪᓪᓗᓂᓗ 
ᐱᖃᓐᓈᖃᖁᔪᒪᓇᓂᐅᒃ ᑖᔅᓱᒥᖕᒐ ᐊᖕᒍᒻᒥᒃ. 
ᐃᔨᕋᖅᑐᐊᕆᕙᐅᒃ, ᐃᓄᑦᑎᐊᕙᐅᖏᒻᒪᖅᑲᐃ.
	 “ᐊᓂᔪᓐᓇᖅᓯᕕᑦ?” ᐊᑖᑕᖓ ᐊᐱᕆᕗᖅ,  
ᐃᑦᑐᐊᖅᑐᓂ ᐃᓄᐊᐱᐅᑉ ᐃᒡᓗᕈᓯᖓᓄᑦ. 
“ᐃᓅ ᓱᓕ ᐊᓐᓄᕌᖅᓯᒪᖏᒻᒪᕆᒃᑐᑎᑦ.” 
	 “ᐊᑖᑖᒃ,” ᐅᖃᖅᐳᖅ ᐃᓄᐊᐱᒃ, 
ᓇᓗᓕᖅᐳᕐᓗ ᖃᓄᐃᓕᔪᒪᒻᒪᖔᑦ. ᐊᑖᑕᓂ 
ᐅᖃᐅᑎᒃᐸᒍ ᐊᓈᓇᖓᑕ ᑭᖑᕝᕕᖅᑕᖕᒐ 
ᐋᓐᓂᕋᔭᕋᒥᐅᒃ. “ᖁᔭᓇᐅᓐᓃᑦ,” ᐅᖃᖅᐳᖅ. 
“ᐊᑐᐃᓐᓇᐅᓂᐊᓕᖅᑐᖕᒐ.”
	 ᐃᓯᒐᓂ ᐅᓂᐊᖕᒋᓐᓇᖅᑐᓂᒋᒃ. ᐋᓇ 
ᐅᖃᓪᓗᕆᒃᓴᑲᑕᒃᐳᖅ ᖁᕕᐊᓱᒃᑐᓂ 
ᐊᓈᓇᒥᓂᒃ ᓅᓯᒪᖃᑎᖃᕐᓂᐊᕋᒥᒃ, ᓵᒥᐅᓕᐅᓪᓗ 
ᐃᑯᓯᒻᒥᑲᑕᒃᑐᓂᐅᒃ ᖁᕕᐊᓱᖁᓪᓗᓂᐅᒃ. 
ᑕᐃᑯᖖᒐᕋᒥᒃ, ᓂᖖᒐᒃᑲᓐᓂᖅᐳᖅ. ᐊᓈᓇᒥᑕ 
ᓄᓇᒃᑰᕈᑎᖓ ᐱᑕᖃᖏᒻᒪᑦ. 
	 “ᑎᑭᑦᑐᒍᑦ!” ᓵᒥᐅᓕ ᐅᖃᖅᐳᖅ 
ᒪᑐᐃᖅᑐᓂᐅᒃ ᐊᓈᓇᒃᑯᖕᒋᑕ ᐊᔭᖓᑕᓗ 
ᓯᓐᑎᐅᑉ ᐃᒡᓗᖓ. 

	 ᐊᔭᖓ ᓯᓐᑎ ᐊᓂᓪᓗᓂ ᓂᖅᑎᐅᕐᕕᖕᒥᑦ. 
ᐅᖃᖅᐳᖅ, “ᑕᒃᑰᕌᓐᓅᔪᓯ.”
	 “ᐊᓈᓇᒐᓕ?” ᐃᓄᐊᐱᒃ ᐊᐱᕆᕗᖅ 
ᒪᓗᒍᓱᒃᑐᓂ.
	 “ᐃᑉᐸᒃᓴᖅ ᐱᖃᑎᒌᒃ ᐃᖃᓪᓕᐊᓚᐅᕐᒪᑎᒃ  
ᓱᓕ ᐅᑎᓚᐅᖏᑦᑑᒃ,” ᐊᔭᖓ ᓯᓐᑎ ᐅᖃᖅᐳᖅ.
	 “ᑭᓇᐅᖕᒪᑦ ᐱᖃᑎᖓ?” ᐊᐱᕆᕗᖅ 
ᑭᐅᔭᐅᔪᒪᓪᓗᓂ.
	 “ᖃᐅᔨᒪᖅᑰᖖᒋᑕᐃᑦ. 
ᖁᕕᐊᓇᖅᓯᖖᒋᓚᕐᓖ ᓅᖃᑕᐅᕙᓕᕐᒥᖕᒪᑦ? 
ᐊᑯᓂᐊᓗᒃ ᑕᐃᒪᐃᓚᐅᖕᒋᑦᑐᖅ.”
	 “ᐅᓰᒻᒪᓕ ᐊᐅᓪᓚᖃᑎᖃᕐᓂᐊᓚᐅᖅᑐᖅ 
ᐅᕙᑦᑎᓐᓂᑦ ᐱᓇᓱᐊᕈᓯᐅᑉ ᓄᖖᒍᐊᓂᑦ,” 
ᐃᓄᐊᐱᒃ ᐅᖃᑲᓪᓚᒃᑐᓂ.
	 “ᖃᐃᒋᑦ ᐃᓅ ᐱᖖᒍᐊᕐᓗᒃ!” ᐋᓇ 
ᐅᖃᖅᐳᖅ, ᐃᓱᒫᓗᖏᑦᑎᐊᖅᑐᓂ ᐊᓈᓇᓂ 
ᓇᒦᒻᒪᖔᑦ.
	 ᐃᓄᐊᐱᒃ ᐳᓛᕐᕕᖕᒧᑦ ᐅᐸᒃᑐᓂᐅᒃ, 
ᐃᑦᑐᐊᑲᑕᐃᓐᓇᖅᑐᓂ ᐊᓈᓇᖓᑕ  
ᓄᓇᒃᑰᕈᑎᖓ ᖃᒧᑕᐅᔭᖕᒐᓘᓐᓃᑦ 
ᓯᑯᒦᖖᒑᓕᕐᒪᖔᑦ. ᐊᑯᓂ  
ᐅᑕᖅᑭᓕᕋᒥ, ᓂᖖᒐᑉᐸᓪᓕᐊᕗᖅ. 
	 ᐅᓐᓄᕈᕐᒥᑕᕇᖅᑎᓪᓗᒋᑦ 
ᒪᑐᐃᑕᐃᓐᓇᖅᐳᖅ ᐹ ᐊᓈᓇᖓᓗ 

24



ᐃᓯᖅᐳᖅ. ᐋᓇ ᓯᓂᒃᑐᓂ, ᓵᒥᐅᓕᓗ 
ᐊᓐᓂᑭᑦᑐᕐᕕᖕᒨᖃᑕᐅᓯᒪᓪᓗᓂ ᐱᖃᑎᖕᒋᓐᓄᑦ.
	 “ᐃᕐᓂᑯᓘᖕᒐᐄ,” ᐊᓈᓇᖓ ᐅᖃᖅᐳᖅ, 
ᐃᕿᒋᐊᖅᑐᓂᐅᒃ, ᐃᓄᐊᐱᐅᓪᓕ ᐃᕐᑭᖖᒋᓛ.
	 “ᓇᒦᖅᑲᐅᒐᕕᓪᓕ?” ᐊᐱᕆᓪᓗᓂᐅᒃ.
	 “ᒪᒥᐊᓇᖅ ᐃᓅ. 
ᐃᖃᓪᓕᐊᖅᓯᒪᖅᑲᐅᒐᓐᓄᒃ ᐱᖃᑎᒐᓗ 
ᐅᑎᖅᓴᕋᐃᓐᓂᐊᖅᑐᕆᖅᑲᐅᒐᓗᐊᕋᒪ.”
	 ᐃᓄᐊᐱᐅᑉ ᓂᖖᒐᑉᐸᓪᓕᐊᓂᐊᓗᓂ 
ᐃᒃᐱᒋᓪᓗᓂᐅᒃ. ᑐᑭᓯᖖᒋᓚᖅ  
ᓱᖕᒪᑦ ᐊᑲᖅᓴᖏᑦᑐᐊᓘᖕᒪᖔᕐᒥ. ᖃᐅᔨᒪᓪᓗᓂ 
ᐃᖃᓪᓕᐊᖅᓯᒪᔪᑦ ᐅᑎᑦᑕᐅᑎᒋᔪᓐᓇᖏᑦᑐᑦ. 
“ᐃᓐᓇᕆᐊᖅᑐᓕᕋᒪ. ᐋᓇ ᓯᓂᓕᕇᖅᑐᖅ. 
ᐃᓕᖕᓂᒃ ᑕᑯᓚᐅᖏᒻᒪᕆᒃᑐᖅ ᐅᓪᓗᒥ.”
	 “ᒪᒥᐊᓇᖅ,” ᐊᓈᓇᖓ ᐅᖃᒃᑲᓐᓂᖅᐳᖅ.  
“ᐊᑯᓂᐊᓗᒃ ᐊᐅᓪᓚᖅᓯᒪᓇᓱᖅᑲᐅᖏᒃᑲᓗᐊᖅᑐᖓ. 
ᐱᒑᖃᑎᒋᔪᒪᕕᖖᒑ, ᐃᓅ? 
ᐅᓂᒃᑲᐅᑎᓂᐊᕋᕕᖕᒐ 
ᐱᓇᓱᐊᕈᓯᕆᕋᑖᖅᑕᕐᓂᒃ.” 
	 “ᑐᓴᕈᒪᓐᓂᕈᕕᑦ ᐱᓇᓱᐊᕈᓯᕆᕋᑖᖅᑕᕐᓂᑦ, 
ᒫᓃᑦᑕᕆᐊᖃᖅᑐᕕᓂᐅᔪᑎᑦ!” ᖃᐃᒐᓛᖅᐳᖅ. 
“ᐋᓇᓗ ᐊᖏᕐᕋᑐᐃᓐᓇᓪᓗᐊᖅᑐᒍᒃ, 
ᐊᑖᑕᒐ ᐃᓄᑑᒻᒪᑦ ᐅᕙᓃᑎᓪᓗᑕ. 
ᐃᖃᓪᓕᐊᒃᑲᓐᓂᖖᒑᕐᓗᑎᑦ ᐱᖃᓐᓈᓪᓗ.”

25



	 ᐊᓈᓇᖓ ᖁᐊᖅᓵᖅᐳᖅ, 
ᑕᑯᓐᓇᖃᑦᑕᐅᑎᑐᐃᓐᓇᖅᑐᑎᒡᓗ. ᐃᓄᐊᐱᒃ 
ᐊᓈᓇᒥᓄᑦ ᖃᐃᒐᓛᓚᐅᖅᓯᒪᖏᑦᑎᐊᕐᒪᑦ. 
ᐊᓈᓇᓂ ᐱᖖᒋᖖᒍᐊᕐᓂᐊᖅᑐᕆᓪᓗᓂᐅᒃ 
ᑕᒪᔅᓱᒥᖓ. ᑕᑯᓐᓇᖖᒍᐊᖅᑐᓂ 
ᐅᖃᐅᑎᓗᓂᐅᒃ ᖃᐅᔨᒪᓂᕐᒥᓂᒃ ᓕᐊᓄᑦ 
ᒥᒃᓵᓄᑦ, ᑯᓂᒃᑑᓪᓗ ᑕᑯᔭᒥᓂᕆᓂᕋᕐᓗᓂᒋᒃ. 
ᓱᕈᓯᕈᓘᑐᐃᓐᓇᐅᓱᒋᒑᖓ, 
ᖃᐅᔨᒪᓂᖅᓴᐅᔪᖓ ᖃᐅᔨᒪᓱᕆᔭᖓᓂᑦ, 
ᐃᓱᒪᕗᖅ.

	 ᐊᓈᓇᖓ ᑭᓯᐊᓂ 
ᐱᖖᒋᖖᒍᐊᖕᒋᑦᑎᐊᖅᑐᖅ. ᐊᓂᖅᓴᐅᒥᓪᓗᓂ. 
“ᒪᒥᐊᓇᖅ, ᐃᓄᐊᐲᒃ,” ᐅᖃᖅᐳᖅ 
ᐱᖓᔪᒋᓕᖅᑕᖓᓐᓂᒃ. “ᖃᓄᖅ 
ᑐᓴᕐᓂᕐᒪᖔᖅᐱᑦ ᖃᐅᔨᒪᖕᒋᑦᑐᖕᒐ. ᓇᖕᒥᓂᖅ 
ᐅᖃᐅᑎᔪᒪᓚᐅᕋᓗᐊᕆᒃᑭᑦ. ᐱᖃᑎᖃᑲᑕᒃᑲᒪ 
ᑲᑎᕋᑖᓐᓂᒃ, ᐃᖃᓪᓕᐊᖃᑎᒋᖅᑲᐅᓪᓗᒍᓗ 
ᑖᓐᓇ ᐊᖕᒍᑦ. ᑕᐃᒫᒡᓕ ᐅᕙᓐᓄᑦ 
ᓂᓪᓕᐊᔭᕆᐊᖃᖏᑦᑐᑎᑦ. ᑐᑭᓯᕖᑦ? 
ᖃᐅᔨᒪᔪᖓ ᐊᑲᖅᓴᖏᑦᑐᑎᑦ, ᑭᓯᐊᓂ ᑕᐃᒫᒃ 
ᐃᒃᐱᒍᓱᒃᑎᐊᖖᒋᑎᒋᔭᕆᐊᖃᖕᒋᑦᑐᑎᑦ.”
	 “ᓈᒻᒪᒋᖕᒋᒃᑭᒃᑭᑦ ᐃᓚᑦᑎᓐᓂ 
ᐃᒃᐱᒍᓱᑦᑎᐊᖕᒋᓐᓇᕕᑦ,” ᐃᓄᐊᐱᒃ ᐅᖃᖅᐳᖅ. 
“ᐃᓐᓇᕆᐊᖅᑐᓕᕋᒪ.” ᐱᓱᓯᑳᓪᓚᒃᐳᖅ 
ᐳᓛᕐᕕᖕᒥᑦ ᑐᐊᕕᖅᑐᓂ.

	 ᐃᓄᐊᐱᒃ ᓯᓂᑦᑎᐊᖕᒋᑦᑐᖅ ᐅᓐᓄᐊᖕᒐᓂ. 
ᐃᒡᓗᐊᓄᑦ ᓵᑲᑕᑐᐃᓐᓇᖅᑲᐅᔪᖅ, ᐃᓱᒪᓪᓗᓂ 
ᓂᖖᒐᒃᓯᒪᔪᐊᓘᓂᕐᒥᓂᒃ ᐊᓈᓇᒥᓄᑦ. 
ᑐᓵᖖᒍᐊᖅᐳᕐᓗ ᖃᓄᖅ ᐅᖃᕋᔭᕐᒪᖔᕐᒥ  
ᓕᐊᓄᑦ ᑕᑯᑐᐊᕈᓂᐅᒃ. ᓂᖖᒐᐅᒪᔪᓐᓃᕋᒥ,  
ᕿᒃᓵᓕᖅᑐᓂ. ᐊᑖᑕᒐ ᓂᖖᒐᓪᓚᕆᖕᓂᐊᖅᑐᖅ  
ᑐᓴᕈᓂ ᐊᓈᓇᒐ ᐱᖃᑎᑖᕐᓂᖕᒐᓂ, 
ᐃᓱᒪᓪᓗᓂ. ᖃᐅᔨᓚᐅᕐᓂᕐᒥᓂᒃ ᐅᒡᒍᐊᖅᐳᖅ. 
	 ᓯᓂᓕᑕᐃᓐᓇᕋᒥ, ᓯᓐᓇᒃᑐᑲᒻᒪᒃᐳᖅ. 
ᐃᓚᓂ ᓅᖃᑎᒋᓯᒪᓪᓗᓂᒋᑦ ᓯᓐᓇᒃᑐᖅᐳᖅ. 
ᐊᖕᒐᔪᖅᑳᖕᒋᒃ ᓱᓕ ᑲᑎᖖᒐᓪᓗᑎᒃ, 
ᐃᒡᓚᒪᔭᒃᑐᐃᓐᓇᐅᓪᓗᑎᒡᓗ ᖁᕕᐊᓱᒃᑐᑎᒃ. 
ᑕᕝᕙᓕ, ᓕᐊᓄᑦ ᑎᓴᒪᓕᒃᑯᑦ ᑎᑭᑦᑐᓂ. 

ᐊᕕᑦᑐᖅᓯᒪᓂᖕᒐ 5

“ᐊᐅᓪᓚᕐᓇᖅᓯᔪᖅ,” ᐅᖃᖅᑐᓂ, ᐃᓄᐊᐱᐅᑉ 
ᐊᓈᓇᖓ, ᓵᒥᐅᓕᓗ, ᐋᓇᓗ ᐃᑭᔪᐃᓐᓇᐅᕗᑦ 
ᑎᓴᒪᓕᖕᒧᑦ.
	 “ᓇᒧᖖᒐᓕᕋᔅᓯ?” ᐃᓄᐊᐱᒃ ᐊᐱᕆᕗᖅ.
	 “ᐊᓯᕙᕆᐊᖅᐳᒍᑦ!” ᐋᓇ ᐅᖃᖅᑐᓂ 
ᖁᕕᐊᓱᒃᑎᐊᖅᑐᓂ.
	 “ᐊᐅᔭᐅᖕᒪᓪᓕ. ᓱᓕ ᓯᑯᓚᐅᖏᑦᑐᖅ,” 
ᐃᓄᐊᐱᒃ ᐅᖃᖅᐳᖅ. 
	 “ᑕᕝᕙᐅᕗᑎᑦ ᐃᓅ!” ᐊᓈᓇᖓ ᐅᖃᖅᐳᖅ, 
ᑐᓵᓇᓂᐅᒃ. ᐃᓄᐊᐱᐅᑉ ᐊᑖᑕᖓ ᓄᓗᕋᖅᐳᖅ 
ᓲᕐᓗ ᖃᓄᐃᑦᑐᖃᕋᓂ. ᐃᖏᕐᕋᓯᖕᒪᑕ, 
ᐃᓄᐊᐱᐅᑉ ᐅᓪᓛᕆᓪᓗᓂᒋᑦ, ᑭᓯᐊᓂ ᐃᓯᒐᖏᑦ 
ᓂᐱᖖᒐᔫᔮᖅᐳᑦ ᒪᓂᖅᑲᒧᑦ. 
	 ᐃᓄ ᐃᖅᑯᒻᒪᖅᑐᓂ, ᐅᖅᑰᔪᐊᓘᓪᓗᓂ 
ᐊᐅᒃᑲᕐᓂᖓᓪᓗᓂᓗ. ᓵᒥᐅᓕ ᐃᓯᕐᓂᖅᑐᓂ 
ᓯᓂᒃᑎᓪᓗᒍ ᖃᖖᒍᐃᕈᔪᒃᑎᓪᓗᒍᓗ.  
ᐃᓅᑉ ᓯᕿᖖᒍᔭᖅ ᕿᕕᐊᖅᐸᐅᒃ ᐃᒡᓕᐅᑉ 
ᓴᓂᐊᓃᑦᑐᖅ. 7-ᒨᑦᑎᐊᓕᖅᑐᓂ. ᐃᓄᐊᐱᒃ 
ᒪᑭᑉᐳᖅ ᓂᐱᑭᓵᖅᑐᓂ ᐱᖁᑎᓂ 
ᓄᐊᑦᑐᓂᒋᑦ. ᐊᓈᓇᓂ ᓇᔪᕈᒪᖏᓐᓇᒥᐅᒃ 
ᖃᓄᐃᖖᒋᖖᒍᐊᕐᓗᓂᓗ. ᐊᖏᕐᕋᓕᕋᒥ.
	 ᐃᓄᐊᐱᒃ ᓂᐱᑭᓵᖅᑐᓂ ᐃᒡᓗᕈᓯᕐᒥᓂᑦ 
ᐊᓂᕗᖅ ᓵᒥᐅᓕᒃᑯᒃ ᓇᔪᖅᐸᒃᑕᖓᓐᓂᑦ 
ᓂᑯᔾᔮᖅᑐᖅᑐᓂ ᓱᓪᓗᑯᑖᒃᑯᑦ. ᑕᑯᓂᐊᖅᑐᕆᓇᓂᒋᒃ  

ᐊᓈᓇᓂ ᐊᔭᓂᓗ ᓯᓐᑎ ᓂᖅᑎᐅᕐᕕᖕᒦᑦᑑᒃ, 
ᓂᐅᖅᑲᖅᑑᒃ. ᐊᓈᓇᖓᑕ ᐃᔨᖏᒃ ᐊᑖᒍᑦ 
ᕿᕐᓂᕐᓂᖃᖅᐴᒃ, ᓯᓂᓚᐅᖅᑑᔮᕋᓂᓗ.
	 ᐃᓄᐊᐱᒃ ᐊᑲᐅᖖᒋᓕᑲᐃᓐᓇᖅᑐᖅ, 
ᐃᖅᑲᐃᓪᓗᓂ ᓱᖕᒪᑦ ᐊᓂᓕᕐᒪᖔᕐᒥ. 
“ᐊᑖᑕᒃᑯᑎᖕᓅᕋᒪ,” ᑐᓴᖅᑎᑦᑎᕗᖅ.
	 “ᐊᓂᖏᓪᓗᑎᑦ,” ᐊᓈᓇᖓ ᐅᖃᖅᐳᖅ.
	 “ᐊᓂᑎᑐᐃᓐᓇᕐᓕ,” ᐊᔭᖓ ᓯᓐᑎ 
ᐅᖃᖅᐳᖅ. “ᐅᑎᕈᓐᓇᖅᑐᖅ ᐅᖃᓪᓚᒍᒪᓕᖅᐸᑦ.” 
ᐃᓄᒡᓗ ᖁᖓᑦᑐᓂᐅᒃ, ᑐᑭᓯᔫᔮᖅᑐᓂ.
	 ᐃᓄᐊᐱᒃ ᓄᖅᑲᖕᒐᑲᐃᓐᓇᖅᑐᓂ, ᐊᓂᕗᖅ. 
ᓯᓚ ᓂᒡᓚᓱᒃᑐᖅ, ᓂᖖᒐᐅᒪᒐᒥ ᓱᒃᑲᓕᓪᓗᓂ 
ᐱᓱᒃᑲᒥ ᐅᖅᑰᓯᔭᕇᖅᐳᖅ. ᐊᑯᓂᐅᖏᑦᑐᖅ 
ᐊᖏᕐᕋᒥᓄᑦ ᑎᑭᐅᑎᕗᖅ.
	 ᐃᓯᕐᒪᑦ, ᐊᓈᓇᑦᓯᐊᖓ ᔩᓇ ᕿᕕᐊᖅᑐᓂ 
ᓂᒃᓯᒃᑕᖅᑐᖅ. “ᓱᔪᑯᓘᒐᕕᑦ! ᖃᓄᐃᒻᒪᑦ 
ᖃᐃᕕᑦ? ᐊᓈᓇᐃᑦ ᐱᖃᑎᒋᓪᓗᐊᖅᑕᐃᑦ.”
	 “ᐊᓈᓇᒐ ᐅᕙᑦᑎᓐᓂᒃ 
ᓇᒡᓕᒍᓱᖏᑦᑎᐊᖅᑐᖅ,” ᐃᓄᐊᐱᒃ ᐅᖅᑲᖅᐳᖅ. 
ᖃᐅᔨᒪᓪᓗᓂ ᓱᕈᓯᓚᐅᔭᕐᓂᕐᒥᓂᒃ. 
ᕿᐊᓯᑐᐃᓐᓇᕆᐊᖃᖅᑑᔮᖅᐳᖅ, ᑭᓯᐊᓂ 
ᓱᕈᓯᓚᐅᔭᕈᒪᓇᓂ.
	 “ᖃᓄᐃᑦᑐᖃᖅᑐᐊᓘᖕᒪᑦ? 
ᐅᖄᓚᕕᒋᔭᕆᐊᖃᖅᑲᕌ ᐊᓈᓇᐃᑦ?”

	 “ᐅᖄᓚᕕᒋᔪᓐᓇᖅᑕᐃᑦ, ᑭᓯᐊᓂ 
ᖁᕕᐊᓇᖖᒋᑎᑦᑎᖕᒪᑦ,” ᐅᖃᒻᒥᒃᐳᖅ. 
ᖁᕝᕕᐅᓕᖅᐸᓪᓕᐊᔪᖅ ᐃᒃᐱᒋᓪᓗᓂ 
ᕿᐊᑦᑕᐃᓕᒪᓪᓗᓂ ᓂᐅᖅᐳᖅ.
	 ᓂᖏᐅᖓ ᐱᖏᒐᓕᖅᑐᓂ. “ᐃᓄᐊᐲᒃ, 
ᖃᓄᐃᑦᑐᖃᖅᑲᐅᒻᒪᑦ? ᐅᓂᒃᑲᐅᑎᑦᑎᐊᓚᐅᖖᒐ. 
ᑐᑭᓯᑦᑎᐊᕋᓱᓚᐅᕐᓗᒃ.”
	 ᐃᓄᐊᐱᒃ ᐃᖏᑦᑐᓂ ᐳᑦᑐᓂ ᑭᐳᒧᑦ. 
ᑐᓴᖅᑐᓂᐅᒃ ᐊᓈᓇᑦᓯᐊᖓ ᔩᓇ ᒪᑭᑦᑐᖅ 
ᓂᐅᖅᑲᐅᑎᓂᒃ ᑎᒍᓯᔪᖅ, ᐃᕐᖑᓯᐊᓄᓪᓗ 
ᑯᕕᓯᓪᓗᓂ. ᐃᖏᑦᑐᓂ ᓴᓂᐊᓄᑦ ᐅᑕᖅᑭᓕᖅᑐᖅ. 
	 ᐃᓄᐊᐱᒃ ᕿᕕᐊᖅᐳᖅ. “ᐊᓈᓇᑦᓯᐊᖅ ᔩᓈ, 
ᐱᖃᓐᓈᖃᓕᖅᑐᖅ. ᐅᖃᓚᐅᖏᑦᑎᐊᖅᑐᖅ. ᐊᖕᒍᑦ 
ᐃᔨᕋᖅᑐᐊᖓ. ᐃᖕᓇ ᐃᓚᑦᑎᓐᓂᒃ ᓱᕋᐃᔪᖅ.” 
ᐅᓂᒃᑳᕆᕙᐅᒃ ᐊᓈᓇᑦᓯᐊᕐᒥᓄᑦ, ᐊᓈᓇᒥᓂᒃ 
ᑕᑯᓂᕋᖅᑐᓂ ᓕᐊᓄᑦᒥᒡᓗ, ᖃᓄᐃᒻᒪᓪᓗ 
ᐅᖃᓚᐅᖏᒻᒪᖔᑦ ᐅᐸᒃᐸᖖᒋᑕᕐᒥᓃᓚᐅᕐᓂᕐᒥᓂᒃ, 
ᓯᕙᑖᕐᕕᓕᒫᕐᒥᓗ ᑕᑯᓚᐅᖏᓐᓂᕋᖅᑐᓂᐅᒃ 
ᓕᐊᓄᑦᒦᓚᐅᕐᓂᕐᒥᓄᑦ ᕿᑐᕐᖕᒐᒥᓃᖖᒋᖕᒑᖅᑐᓂ. 
	 ᐅᖃᕇᕐᒪᑦ, ᐊᓈᓇᑦᓯᐊᖓ ᔩᓇ 
ᓂᐸᐃᑉᐳᖅ. ᓂᐅᖅᑲᖅᑕᒥᓂᒃ ᓂᐅᕐᓯᓪᓗᓂ. 
“ᒪᒥᐊᓇᑯᓗᒃ,” ᐅᖃᑕᐃᓐᓇᖅᐳᖅ. “ᑕᒪᓐᓇ 
ᐊᒃᓱᕈᕐᓇᖅᑐᐊᓗᒃ ᐃᓘᓐᓇᔅᓯᓐᓄᑦ. 
ᐊᓈᓇᐃᓪᓕ ᐸᓯᔭᒃᓴᐅᖖᒋᓚᖅ.”

	 ᐃᓄᐊᐱᐅᑉ ᑕᑯᓐᓇᑲᒻᒪᒃᐸᐅᒃ. 
“ᑭᐊ ᑕᐃᒪᐃᑎᒻᒪᒍᓕ?”
	 “ᑭᐊᖑᖏᑦᑎᐊᖅᑐᖅ. ᐃᓛᓐᓂᒃᑯᑦ ᐅᐃᒋᔭᐅᔪᑦ 
ᓄᓕᐊᕆᔭᐅᓪᓗ ᑲᑎᒪᐃᓐᓇᕈᓐᓇᖅᐸᖏᒻᒪᑕ, 
ᐱᔮᕆᖕᒋᒃᑲᓗᐊᖅᑐᑎᒃ. ᐊᑖᑕᑦᓯᐊᕕᑦ 
ᒥᒃᓵᓄᑦ ᐅᓂᒃᑲᐅᑎᓚᐅᖅᓯᒪᖖᒋᓚᒌᑦ ᐃᓅ?”
	 ᐃᓄᐊᐱᒃ ᓇᖅᓯᒃᑐᓂ. ᐊᑖᑕᑦᓯᐊᕐᒥᓂᒃ 
ᐊᑎᖃᕋᒥ. ᐃᓅᔪᓐᓃᓚᐅᖅᓯᒪᔪᕕᓂᖅ ᐃᓄᐊᐱᒃ  
ᐃᓅᔭᕇᓛᖅᑎᓪᓗᒍ. ᐃᓄᐊᐱᒃ ᖃᐅᔨᒪᓚᐅᖅᑐᖅ 
ᐊᖑᓇᓱᒃᑎᓪᓚᕆᐊᓘᓚᐅᕐᓂᕐᒥᓂᒃ, 
ᐱᒃᑳᓘᓪᓗᓂᓗ. ᖃᑕᖖᒍᑎᒌᑦ 
ᑐᓴᐅᒪᔪᐃᓐᓇᐅᓚᐅᖅᑐᑦ ᐊᑖᑕᑦᓯᐊᖓᑕ 
ᐊᓯᐅᖅᑲᓂᕕᓂᖓᓂᒃ ᐱᖅᓯᖅᑎᓪᓗᒍ 
ᐱᓇᓱᐊᕈᓯᓕᒫᖅ, ᐃᒡᓗᓕᔪᕕᓂᐅᓪᓗᓂ 
ᐅᖅᑯᐃᕕᒃᓴᒥᓂᒃ. ᐅᓪᓗᐃᑦ ᐱᖓᔪᖓᓐᓂ 
ᑐᒃᑐᑦᑐᕕᓂᐅᓪᓗᓂ, ᐊᓐᓇᒍᑎᕕᓂᕆᓪᓗᓂᐅᒃ 
ᕿᒻᒥᖏᑕ ᐊᖕᒋᕐᕋᐅᓇᓱᖕᓂᕐᒥᓂᒃ.  
	 “ᐊᑖᑕᑦᓯᐊᖕᒐᑦ ᐃᓄᑦᑎᐊᕙᐅᒐᓗᐊᖅᑐᓂ,  
ᐃᓅᖃᑎᒋᔭᕐᓂᓚᐅᖏᑦᑐᖅ,” ᐊᓈᓇᑦᓯᐊᖓ 
ᔩᓇᐅᑉ ᐅᖃᐅᓯᕆᕚ. 
“ᐃᓕᓐᓂᐊᕆᐊᖅᑎᑕᐅᓚᐅᖅᓯᒪᓐᓂᕐᒪᑦ 
ᒪᒃᑯᒃᑐᒍᓘᑎᓪᓗᒍ. ᓇᔭᖓ ᐊᖏᔪᒃᑎᖅ, ᐊᑖᑕᕕᑦ  
ᐊᑦᑕᖓ, ᐳᕙᓪᓗᓕᕐᓂᕐᒪᑦ ᐃᓕᓐᓂᐊᖅᑐᓂ 
ᐋᓐᓂᐊᕐᕕᓕᐊᖅᑎᑕᐅᓕᖅᑐᒥᓂᖅ 

ᐋᑐᕚᒧᑦ. ᐅᑎᕐᓂᖕᒋᑦᑐᖅ. ᐊᑖᑕᑦᓯᐊᑦ 
ᓱᖅᑯᐃᒋᔭᕐᓘᑎᑖᖅᓯᒪᖕᒪᑦ ᑕᒪᒃᑯᓂᖓ, 
ᓄᒫᑦᑕᒃᑐᐊᓘᕙᓚᐅᖅᓯᒪᔪᖅ ᓂᖖᒐᐅᒪᓕᖅᐸᒃᑐᓂᓗ.”
	 ᐃᓄᐊᐱᒃ ᖁᐊᖅᓵᖅᐳᖅ. 
ᑐᓴᓚᐅᖅᓯᒪᓐᓂᖕᒋᓐᓇᒥ ᑕᒪᑐᒥᖓ 
ᐊᑖᑕᑦᓯᐊᕐᒥᑕ ᒥᒃᓵᓄᑦ.
	 “ᐃᑲᔪᕋᓱᓚᐅᖅᓯᒪᔭᕋᓗᐊᕋ, ᑭᓯᐊᓂ 
ᐱᔭᕐᓂᓚᐅᖏᑦᑐᖅ,” ᐊᓈᓇᑦᓯᐊᖓ ᔩᓇ ᐅᖃᖅᐳᖅ. 
“ᐃᓐᓇᕐᓄᑦ ᐃᑲᔪᖅᑕᐅᔭᕆᐊᖃᓕᓚᐅᖅᑐᒍᒃ. 
ᐅᖃᖃᑎᒌᒃᐸᓚᐅᖅᓯᒪᔪᒍᑦ, ᐊᑲᐅᓯᕚᓪᓕᖅᑐᓄᒡᓗ.  
ᓅᒐᔪᒃᑐᐊᓘᓚᐅᖅᓯᒪᔪᒍᒃ ᐊᑖᑕᑦᓯᐊᑦ ᐃᓄ  
ᐃᓕᖅᑯᓯᑐᖃᕐᒥᓄᑦ ᐅᑎᓚᐅᖅᐳᖅ.  
ᐊᒥᓱᐊᖅᑎᐊᓗᒡᓕ ᕿᒪᒍᒪᖃᑦᑕᓚᐅᖅᓯᒪᒐᓗᐊᖅᐸᕋ. 

ᖁᕕᐊᑦᑐᖕᒐ ᕿᒪᓚᐅᖏᓐᓇᒃᑯ, ᐱᒋᑲᓴᖏᒃᑭᔅᓯ!” 
ᐊᓈᓇᑦᓯᐊᖓ ᔩᓇ ᖁᖓᑦᑐᓂ. 
	 “ᐊᖕᒐᔪᖅᑳᒃᑲ 
ᐃᓐᓇᕐᓅᖃᑦᑕᓚᐅᖅᑑᒐᓗᐊᖅᑕᐅᖅ,  
ᐃᑲᔫᑎᓚᐅᖏᑦᑐᖅ,” ᐃᓄᐊᐱᒃ ᐅᖃᖅᐳᖅ. 
“ᐊᒃᓱᕈᓚᐅᖏᒻᒪᑎᒃ.”
	 “ᓱᓕᖏᑦᑐᑯᓗᒃ 
ᑕᒪᓐᓇ. ᐊᒃᓱᕈᓚᐅᖅᑑᒐᓗᐊᒃ.  
ᐊᑲᐅᓂᖅᓴᐅᓱᕆᒃᓯᓕᓚᐅᕐᒪᑎᒃ ᐊᕕᑉᐸᑎᒃ. 
ᑕᒻᒪᖅᑐᕆᖖᒋᑖᒃᑲᒡᓕ.”
	 ᐃᓄᐊᐱᒃ ᐊᓂᖅᓴᐅᒥᕗᖅ. 
ᐅᔾᔨᕈᓱᒃᐳᕐᓗ ᖁᕕᐊᓱᖕᓂᖅᓴᐅᓕᕆᐊᖕᒋᓐᓂᑦ 
ᐊᖓᔪᖅᑳᖏᒃ ᑲᑎᒪᔪᓐᓃᕐᒪᑎᒃ. 
ᐋᓇᓘᓐᓃᑦ ᖁᕕᐊᓱᖕᓂᖅᓴᐅᔮᓕᖅᑐᖅ, 
ᖁᕕᐊᓱᖏᓐᓂᖅᐸᐅᓚᐅᖅᑐᖅ ᐊᕕᒻᒪᑎᒃ.
	 “ᓯᓂᒋᐊᖅᑐᑯᓗᖕᒑᓕᕆᑦ. 
ᐊᑲᐅᓂᖅᓴᐅᓕᕐᓂᐊᖅᑐᑎᑦ ᐃᖅᑯᒻᒪᕈᕕᑦ. 
ᐊᓈᓇᐃᑦ ᐅᖄᓚᕕᒋᓂᐊᖅᐸᕋ 
ᐊᖏᕐᕋᖅᓯᒪᑦᑎᐊᓕᕐᓂᕐᓂᒃ,” ᐊᓈᓇᑦᓯᐊᖓ 
ᔩᓇ ᐅᖃᖅᐳᖅ. ᐃᓄᐊᐱᒃ ᐊᐃᑦᑕᐅᖅᑐᓂ 
ᐊᓈᓇᑦᓯᐊᓂ ᔩᓇ ᑯᓂᒃᐸᐅᒃ ᐅᓗᐊᒥᒍᑦ. 
ᓴᐃᒻᒪᐅᒥᒐᒥ, ᓯᓂᑦᑎᐊᕐᓂᕆᓚᐅᖖᒋᑕᕐᒥᓄᑦ 
ᐊᒃᑐᖅᑕᐅᕗᖅ. ᐃᒡᓗᕈᓯᕐᒥᓄᐊᖅᑐᓂ 
ᓯᓂᓕᖅᐳᖅ ᓇᓪᓚᑐᐊᕋᒥ.

	 ᐊᓈᓇᑦᓯᐊᖓ ᔩᓇ ᓱᓕᔪᕕᓂᕐᖕᒑᓯᑦ. 
ᐃᓄᐊᐱᒃ ᐊᑲᐅᓯᔾᔫᒥᕗᖅ ᐃᖅᑯᒻᒪᕋᒥ 
ᐅᐊᑦᑎᐊᕈᙳᖅᑎᓪᓗᒍ. ᐳᓛᕐᕕᖕᒨᕋᒥ ᐊᑖᑕᓂ 
ᑕᑯᕚ ᐅᖃᓕᒫᖅᑐᖅ ᐃᒃᓯᕙᐅᑕᑯᑖᖕᒥ. 
	 “ᐊᓈᓇᑦᓯᐊᕐᒪ ᔩᓇᐅᑉ 
ᐅᖃᐅᑎᖅᑲᕚᑎᑦ ᓱᔪᖃᕐᓂᕐᒪᖔᑦ?” 
ᐃᓄᐊᐱᒃ ᐊᐱᕆᕗᖅ. ᐊᑖᑕᓂ ᖃᓪᓗᒥᓄᑦ 
ᐊᖏᖅᐳᖅ. “ᖃᓄᐃᖏᒃᑲᓗᐊᖅᐱᑦ?  
ᖃᐅᔨᖁᓚᐅᖕᒋᒃᑲᓗᐊᖅᐸᒋᑦ ᑕᐃᒪᓐᓇ, 
ᐊᓈᓇᐃᑦ ᐱᖃᓐᓈᖃᓕᕐᓂᖕᒐᓂᒃ.”
	 ᐃᓄᐊᐱᒃ ᓂᕆᐅᒃᑎᓐᓇᒍ, ᐊᑖᑕᖓ 
ᐃᒡᓚᖅᓯᕗᖅ. “ᑕᐃᒫᒃ ᖃᐅᔨᓚᐅᖏᑦᑐᖓ. 

ᐊᓈᓇᕕᑦ ᓇᖕᒥᓂᖅ ᐅᖃᐅᑎᓚᐅᕌᖓ 
ᐱᓇᓱᐊᕈᓰᒃ ᒪᕐᕉᒃ ᖄᖏᖅᑑᒃ 
ᐱᖃᓐᓈᖃᓕᕐᓂᓂ.”
	 ᐃᓄᐊᐱᒃ ᑕᐸᐃᖅᑐᓂ. “ᖃᓄᖅ? 
ᐃᔨᕋᖅᑐᖅᑐᒋᓚᐅᖅᑕᕋᓖᓐᓇ!”
	 “ᐃᔨᕋᖅᑐᓚᐅᖏᑦᑐᖅ. 
ᖃᐅᔨᖁᔨᖖᒋᑐᐃᓐᓇᓚᐅᖅᑐᖅ ᐃᓕᔅᓯᓐᓂ 
ᑐᑭᓯᓚᐅᖕᒋᓐᓂᕐᒥᓂ ᐃᓅᖃᑎᒋᔭᕐᓂᕆᐊᖓ.”
	 “ᓱᖕᒪᑦᑕᐅᖅ?”
	 “ᑲᑎᒪᐃᓐᓇᕈᓐᓇᖏᑉᐸᒍᓕ?” ᐊᑖᑕᖓ 
ᐊᐱᕆᕗᖅ. “ᐊᕕᓐᓂᖅᐸᑎᒃ, 
ᑐᑭᓯᒐᔭᖕᒋᓐᓇᔅᓯᐅᒃ, ᐱᓗᐊᖅᑐᒥ ᐋᓇᒧᑦ.”
	 “ᓂᖖᒐᐅᒪᖏᓐᓇᕕᑦ? ᑭᖑᕝᕕᕌᑎᑦ. 
ᓂᕈᐊᖕᒑᖅᑕᖓ ᑕᐃᖕᓇ,” ᐃᓄᐊᐱᒃ 
ᐅᖃᖅᐳᖅ.
	 “ᓯᕗᓪᓕᕐᒥ ᐊᑲᖅᓴᓚᐅᖏᒃᑲᓗᐊᖅᑐᖓ. 
ᐃᓅᒡᓕ ᑭᖑᕝᕕᖅᑕᐅᔪᖃᖏᑦᑐᖅ. 
ᖁᕕᐊᓱᖕᓂᖅᓴᐅᔪᒍᒃ ᑲᑎᖖᒐᖕᒋᑦᑐᓄᒃ, 
ᓇᒡᓕᒍᓱᒃᑐᓄᓪᓗ ᐃᓕᔅᓯᓐᓂᓕᒫᖅ. 
ᖁᕕᐊᓱᒃᑐᐃᓐᓇᐅᔭᕆᐊᖃᕋᑦᑕ ᐃᕐᓃᒃ. 
ᖃᓄᐃᒃᑲᔭᖅᐸᓕ ᑲᑎᓯᓐᓂᕈᒪ ᐊᓯᐊᓂᒃ? 
ᖁᕕᐊᓱᖁᒐᔭᖏᓐᓇᕕᖖᒐᑦᑕᐅᖅ?”
	 ᐃᓄᐊᐱᐅᑉ ᐃᓯᒪᒋᑲᐃᓐᓇᖅᑐᓂᐅᒃ. 
ᐊᑖᑕᓂ ᑕᑯᓐᓇᖖᒍᐊᖅᐸᐅᒃ ᐊᕐᓇᑦᑎᐊᕙᖕᒥᒃ  

ᑲᑎᓯᔪᖅ, ᕿᑐᕐᖓᓕᖕᒥᖃᐃ. 
ᖃᓄᐃᓗᐊᖅᑑᔮᕈᓐᓃᖅᐳᖅ. “ᐄᖃᐃ. ᑕᐃᒫᒃ 
ᐃᓱᒪᒋᓚᐅᖕᒋᑦᑎᐊᖅᑕᕋ.”
	 “ᐅᖃᐅᔾᔨᓂᐊᖅᓯᒪᓚᐅᖅᑐᖅ ᐃᓕᔅᓯᓐᓂᒃ 
ᑐᓴᕆᐊᖃᖅᑐᕆᓕᕈᔅᓯ.” 
	 “ᓂᕆᐅᖅᑲᐅᖕᒋᑦᑎᐊᖅᑐᖕᒐᓕ,” 
ᐃᓄᐊᐱᒃ ᐅᖃᖅᐳᖅ, ᒥᑭᑦᑐᑯᓘᔮᓕᖅᑐᓂ. 
“ᐅᕙᓐᓄᖅᑲᐃ ᓂᖖᒐᐅᒪᔪᐊᓘᓕᖅᑐᖅ.”
	 “ᐅᖃᓪᓚᖃᑎᒋᖅᑲᐅᔭᕋ. 
ᓂᖖᒐᐅᒪᖏᑦᑎᐊᖅᑐᖅ, ᒪᒥᐊᑐᐃᓐᓇᖅᑐᖅ 
ᑕᐃᒫᒃ ᖃᐅᔨᓐᓂᕋᕕᑦ. ᐱᓇᓱᐊᕈᓯᐅᓛᖅᑑᑉ 
ᓄᖖᒍᐊᓂ ᖃᐃᓛᖁᒑᑎᑦ. ᓕᐊᓄᑦ 
ᖃᐃᖁᓛᕐᒥᔭᖓ, ᑕᑯᔪᓐᓇᖅᓯᖅᑰᔨᒍᕕᐅᒃ.”
	 ᐃᓄᐊᐱᒃ ᐊᓂᖅᓴᐅᒥᕗᖅ. 
ᖃᓄᐃᓗᐊᖅᑐᒃᓴᐅᖖᒋᓚᖅ, 
ᐊᖑᓇᓱᒃᑎᐅᒍᓂ, ᐃᓱᒪᕗᖅ. “ᐊᑏ. ᐊᓈᓇᒐ 
ᐅᖄᓚᕕᒋᓂᐊᓕᖅᐸᕋ.”

	 ᓯᕙᑖᕐᕕᐅᓕᕐᒥᑎᓪᓗᒍ, ᐃᓄᐊᐱᒃ,  
ᐋᓇ, ᑖᓅᓗ ᐱᓱᖃᑎᒌᑉᐳᑦ ᐊᖅᑯᑎᒃᑯᑦ, ᐋᓇ 
ᓈᖖᒋᔮᖅᑐᖅ ᑕᓯᐅᖅᑐᓂᐅᒃ ᐃᓄᐊᐱᐅ. 
	 “ᑲᒪᓇᕐᓂᐊᖅᑐᐊᓗᒃ,” ᐃᓄᐊᐱᒃ ᐅᖃᖅᐳᖅ 
ᑮᓇᕐᓕᒐᓚᒃᑐᓂ. 
	 “ᐄᕈᔪᖃᐃ, ᐊᒃᑲᒐ ᓕᐊᓄᑦ 
ᐱᐅᒋᓂᐊᖅᑕᐃᑦ,” ᑖᓅ ᐅᖃᖅᐳᖅ. 
ᓂᕆᖃᑎᖃᕐᓂᐊᖅᑐᑦ ᐊᓈᓇᒥᓂᒃ ᓕᐊᓄᑦᒥᒡᓗ,  
ᑖᓅᓗ ᐃᓚᐅᓗᓂ. 
	 ᐃᒡᓗᒧᑦ ᐱᓱᒃᑎᓪᓗᒋᑦ, ᑕᑯᕗᑦ  
ᓕᐊᓄᑦᒥᒃ ᐊᒡᒍᐃᔪᖅ ᑐᒃᑐᕕᓂᕐᒥᒃ. ᐊᓈᓇᖓᑦ 
ᐃᒃᓯᕚᖅᑐᓂ ᑐᖅᓲᖕᓂ ᑕᑯᓐᓇᖃᑎᓕᒃ 

ᓵᒥᐅᓕᒥᒃ. ᐃᓄᐊᐱᐅᑉ ᐅᓪᓚᕝᕕᒋᓪᓗᓂᐅᒃ, 
ᑕᑯᔪᒪᓪᓕᕋᒥᐅᒃ ᐱᑦᑎᐊᖖᒋᓚᐅᖅᑎᓪᓗᒋᒃ.
	 ᐃᖅᑭᑦᑎᕕᒡᔪᐊᖅᐳᖅ ᐃᓄᐊᐱᖕᒥᒃ 
ᐋᓇᒥᒡᓗ. “ᒪᒥᐊᓇᖅ ᐱᑦᑎᐊᓚᐅᖏᓐᓇᓐᓄᒃ,  
ᓯᕙᑖᕐᕕᖕᒥᓗ ᐱᖃᑎᒋᓚᐅᖏᓐᓇᒃᑭᑦ,” 
ᐅᖃᖅᐳᖅ ᐊᓈᓇᖓ. “ᐱᖃᑎᒐ 
ᑕᑯᔪᒪᓕᖅᐱᐅᒃ?”
	 “ᐊᑏ,” ᐃᓄᐊᐱᒃ ᐅᖃᖅᐳᖅ 
ᑲᖖᒍᓱᓕᑳᓪᓚᒃᑐᓂ. 
	 ᓕᐊᓄᑦ ᖃᐃᕗᖅ. ᐊᓈᓇᖓᑕ 
ᑕᐃᒫᓪᓗᐊᕆᐸᓗᒃᑐᓂᐅᒃ, ᖁᖓᑦᑐᖅᐹᓘᓪᓗᓂ 
ᐱᖃᓐᓂᕈᓇᖅᑐᓂ. 
	 ᐃᓄᐊᐱᐅᑉ ᑎᒎᑎᓪᓗᓂᐅᒃ. “ᐊᓲᔪᑎᑦ,” 
ᐅᖃᖅᐳᖅ.
	 “ᐃᓄᐊᐲᖓᐃ,” ᓕᐊᓄᑦ ᐅᖃᖅᐳᖅ 
ᖁᕕᐊᓱᒃᑐᓂ. “ᐊᓈᓇᕕᑦ ᐅᓂᒃᑳᕆᓯᒪᒑᑎᑦ 
ᐅᕙᓐᓄᑦ. ᐄᓛᖕᒍᓇ ᐊᖑᓇᓱᒃᑎᐅᔮᖅᑐᖅ!” 
ᓕᐊᓄᑦ ᐅᖃᖅᐳᖅ ᐊᓈᓇᒥᓄᑦ.  
ᐃᓄᐊᐱᒃ ᐊᐅᐸᓪᓕᖅᐳᖅ. “ᑐᒃᑐᒥᒃ 
ᐋᒃᑐᖃᑎᒋᔪᒪᕕᖖᒑ?” 
	 “ᐃᓯᖅᑕ ᓂᕆᓂᐊᖅᑕᕗᑦ 
ᐊᑐᐃᓐᓇᕈᕆᐊᖅᑐᕐᓗᑎᒍᑦ,” ᐊᓈᓇᖓ 
ᐅᖃᖅᐳᖅ ᓱᕈᓯᕐᓄᑦ. ᐃᓄᐊᐱᒃ ᖃᐅᔨᓪᓗᓂ 
ᐊᓈᓇᖓᑕ ᐱᕕᖃᖅᑎᒐᓱᐊᖅᑕᖓ 

ᓱᖕᒋᐅᑎᓂᐊᕐᒪᑦ ᓕᐊᓄᑦᒥᒃ 
ᐃᓄᑑᖃᑎᒋᓗᒍ, ᖃᓄᐃᒃᓴᕋᓂ. ᓲᖃᐃᒻᒪ, 
ᐊᖑᓇᓱᒃᑎᐅᓂᓂ ᐊᖕᒋᖕᒋᑦᑑᔾᔮᖕᒋᒻᒪᑦ. 
ᑐᒃᑐᒨᕋᒥ ᓕᐊᓄᑦᒥᑦ ᑎᒍᕚ ᓴᕕᒃ. 
ᓂᐱᖃᕐᓇᑎᒃ ᐋᒃᑐᖅᐴᒃ. 
	 “ᐸᖕᓂᐊᓗᖑᓇ,” ᐃᓄᐊᐱᒃ ᐅᖃᖅᐳᖅ. 
	 “ᐄ, ᐊᑯᓂᐊᓗᒃ ᖃᒡᓕᓇᓱᓚᐅᖅᑕᒃᑲ 
ᐱᓇᓱᒃᑐᒍ,” ᓕᐊᓄᑦ ᐅᖃᖅᐳᖅ. 
“ᑐᒃᑐᓚᐅᖅᓯᒪᕖᑦ?”

	 “ᐋᒃᑲ ᓱᓕ, ᐊᕿᒡᒋᓚᐅᖅᓯᒪᔪᖓ 
ᒪᕐᕉᖕᓂᒃ ᐅᐱᕐᖔᖅ.”
	 “ᑲᔾᔮᕐᓇᖅ!” ᓕᐊᓄᑦ ᐅᖃᖅᐳᖅ, 
ᐃᓄᐊᐱᒃ ᐊᐅᐸᓪᓕᒃᑲᓐᓂᖅᐳᖅ. 
“ᐱᓇᓱᐊᕈᓯᕆᓂᐊᖅᑕᑦᑕ ᓄᖖᒍᐊᓂᑦ ᑖᓅᓗ, 
ᓲᓗᒨᓂᓗ ᐅᕙᖓᓗ ᐅᐊᖕᓇᖅᐸᓯᖕᒧᐊᓛᖅᑐᒍᑦ 
ᑐᒃᑐᓐᓇᓱᒋᐊᕐᓗᑕ ᓇᓐᓄᒐᓱᒋᐊᕐᓗᑕᓗ. 
ᑐᖖᒐᓱᒃᑐᑎᑦ ᐃᓚᐅᔪᒪᓐᓂᕈᕕᑦ, ᐊᖓᔪᖅᑳᒃᑭᒃ 
ᖃᓄᐃᒃᓴᖏᑉᐸᑎᒃ.”
	 “ᕼᐄᓪᓚᑦᑖᖅ?” ᐃᓄᐊᐱᐅᑉ ᓴᕕᒃ 
ᑲᑕᐃᑲᓴᒃᑐᓂᐅᒃ.
	 “ᐄᑦᑎᐊᒻᒪᕆᒃ,” ᓕᐊᓄᑦ ᐅᖃᖅᐳᖅ, 
ᐃᒡᓚᖅᑐᓂ. “ᖃᓄᐃᒃᓴᖏᑉᐸᑎᒃ ᐊᖓᔪᖅᑳᒃᑭᒃ. 
ᓵᒥᐅᓕ ᐃᓚᐅᔪᓐᓇᕐᒥᔪᖅ.”
	 ᐃᓄᐊᐱᒃᑯᒃ ᓕᐊᓄᑦᑯᒃ 
ᐅᖃᓪᓚᐃᓐᓇᖅᑐᑎᒃ ᐋᒃᑐᖅᐴᒃ ᑐᒃᑐᒥᒃ 
ᓂᕿᖕᒐᓂᒡᓗ ᐊᒡᒍᐃᓪᓗᑎᒃ. ᓕᐊᓄᑦ 
ᐅᓂᒃᑳᖅᐳᖅ ᐊᖑᓇᓱᖕᓂᐅᑉ ᒥᒃᓵᓄᑦ, 
ᐃᓄᐊᐱᒡᓗ ᐅᓂᒃᑳᖅᐳᖅ ᐊᑖᑕᑦᓯᐊᖓᑕ 
ᐃᓄᐊᐱᐅᑉ ᐊᓯᐅᖅᑲᓂᕕᓂᖓᓂᒃ ᐱᖅᓱᒥ. 
ᓂᕆᐅᑲᐃᓐᓇᖖᒋᓚᖅ ᐅᖃᖃᑎᒋᔭᕐᓂᕐᓂᖓᓂᒃ 
ᓕᐊᓄᑦ. ᖃᐅᔨᕋᑖᖅᐳᖅ ᓕᐊᓄᑦ 
ᑲᖏᖅᖠᓂᕐᒥᐅᑕᐅᖕᒪᑦ. ᓄᓕᐊᖓ 
ᐃᓅᔪᓐᓃᕋᑖᖅᓯᒪᓐᓂᕐᒪᑦ ᐋᓐᓂᐊᖃᖅᑐᓂ, 

ᕿᑐᕐᖓᑖᓚᐅᖏᓐᓂᕐᒥᓂᒡᓗ. ᓕᐊᓄᑦ 
ᖃᓄᐃᑑᔮᖖᒋᓚᖅ, ᐃᓄᐊᐱᒃ ᐃᓱᒪᕗᖅ. 
	 ᐊᑯᓂᐅᖏᑦᑐᖅ, ᐃᓄᐊᐱᐅᑉ 
ᐊᓈᓇᖓᑕ ᓂᕆᔭᖅᑐᖁᓕᖅᐸᐃᑦ. ᐃᓄᐊᐱᒃ 
ᑕᑯᓪᓗᓂ ᓕᐊᓅᑉ ᖃᓄᖅ ᐊᓈᓇᖓᓂᒃ 
ᖁᖓᑎᑦᑎᕙᖕᒪᖔᑦ ᐃᒡᓚᖅᑎᑦᑎᕙᒻᒪᖔᓪᓗ. 
ᓕᐊᓄᑦ ᐅᖃᐅᑎᕚ ᐊᖑᓇᓱᒋᐊᕈᒪᓂᕐᒥᓂᒃ 
ᐱᓇᓱᐊᕈᓯᐅᑉ ᓄᖖᒍᕆᓂᐊᖅᑕᖓᓂᑦ, 
ᐃᓱᒪᑦᑎᐊᖅᑐᐊᓘᓱᕆᑦᑎᓪᓗᓂ ᐊᓈᓇᖕᒐᑦ. 
ᐅᖄᓚᓪᓗᑎᒃ ᐃᓄᐊᐱᐅᑉ ᐊᑖᑕᖓᓄᑦ, 
ᖃᓄᐃᒃᓴᖖᒋᓚᖅ. ᐃᓄᐊᐱᒃ ᓄᒫᓱᒐᓚᑦᑐᓂ 
ᐊᑖᑕᒥᓂᒃ ᐊᖑᓇᓱᖃᑎᖃᓛᖏᓐᓇᒥ, 
ᐃᓚᖓᒍᓪᓗ ᐅᐱᑉᐳᖅ ᐊᖑᓇᓱᒋᐊᕐᓂᐊᕋᒥ 
ᐃᓚᓂᓗ ᓂᕿᒃᓴᖅᑖᖅᑎᑐᐃᓇᕆᐊᖃᕋᒥᒋᑦ.
	 ᐃᓄᐊᐱᐅᑉ ᑎᓴᒪᓕᒃ 
ᐊᖏᕐᕋᐅᑎᓪᓗᓂᐅᒃ ᐊᖏᔪᓂ ᓇᔭᓂᓗ 
ᐅᓯᓪᓗᓂᒋᒃ, ᐊᓈᓇᖓ ᐱᖃᓐᓈᖃᕋᓗᐊᖅᐸᑦ 
ᖃᓄᐃᓗᐊᖅᑐᒋᔪᓐᓃᖅᐸᐅᒃ.

ᑲᔪᓯᓂᖕᒐ ᐊᕕᑦᑑᒃ, ᓴᐃᓕᕚᓪᓕᖅᐳᑦ ᑕᐃᒪᖖᒐ 
ᐊᓈᓇᖕᒐ ᐊᑖᑕᖕᒐᓗ ᐊᕕᓚᐅᖅᑎᓪᓗᒋᒃ. 

ᐃᓄᐊᐱᖕᒧᓪᓕ, ᐊᖕᒐᔪᑯᓗᖕᒐᓄᑦ ᓇᔭᖕᒐᓄᓪᓗ, 
ᐃᓅᓯᖕᒐᑦ ᐊᔾᔨᒋᓚᐅᖅᓯᔾᔮᔫᔮᕈᓐᓃᖅᐸᐅᒃ. 

ᐃᓄᐊᐱᐅᑉ ᐊᓈᓇᓂ ᑕᑯᖃᑦᑕᓕᕋᒥᐅᒃ ᓄᓇᓕᖕᓂ 
ᐊᖕᒍᒻᒥᒃ ᐊᓯᐊᓂᒃ ᐱᖃᑎᖃᖅᑐᖅ, ᑲᖕᒌᒋᕙᐅᒡᓗ 
ᑕᐃᖕᓇ ᐊᖕᒍᑦ ᐱᖃᑎᒋᑐᐃᓐᓇᖕᒋᒻᒪᖕᒑᒍ…


